
JOSUE 

KAG MGA PAUNANG BISAYA TUNGOR SA 

JOSUE 

Kaling libro it Josue ay nahanungor sa pagsakop it mga Israelinhon sa kadutaan it 
Canaan sa irayom it pagpanguna ni Josue, nak nasunran ni Moises. Kaumir sa mga 
importanting natatabo nak ingsuyat rili ay kag pagtabok it mga Israelinhon sa Suba it 
Jordan, kag pagraog ninra sa syudad it Jerico, kag paglaban sa banwa it Ai ag kag 
promisa ray it mga tawo nak tumanon kag kasugtanan it Dios. Kag usang nabantog nak 
ingbisaya riling libro ay makikita sa kapitulo 24:15 nak nagsisiling, “Ngasing nak adlaw 
ay magpili kamo it inro gusto kung sin-o kag inro aserbisyuhan.... para sa ako ag sa ako 
panimayay, kami ay maserbisyo sa GINO-O.” 

 

KAG SUYOR IT JOSUE 

Kag Pagsakop it mga Israelinhon sa Kadutaan it Canaan 1:1—12:24 
Kag Pagparti it Kadutaan sa Bandang Subatan it Jordan 13:1-33 
Kag Pagparti it Kadutaan sa Bandang Sugbuhan it Jordan 14:1—19:51 
Kag mga Syudad Bilang Rayaganan 20:1-9 
Kag mga Banwa Para sa mga Inanak ni Levi 21:1-45 
Kag Pagbalik it mga Lahi nak Inggwa it Duta 
  sa Bandang Subatan it Jordan 22:1-34 
Kag Bilin ni Josue sa mga Israelinhon 23:1-16 
Kag Pagbag-o it mga Israelinhon sa Kasugtanan it Dios sa Siquem 24:1-33 
 

1 

JOSUE 

KAG PAGSAKOP IT MGA ISRAELINHON SA KADUTAAN IT CANAAN 

Kag Pagsugo it GINO-O kang Josue 
1 Pagkatapos it kamatayon ni Moises nak suguon it GINO-O, kag GINO-O ay 

nagbisaya sa ingsasaligan nak manugbulig ni Moises nak si Josue, nak anak ni Nun. 
2 Siling Nida, “Minatayey kag Ako suguon nak si Moises, kada ngasing maghanra kamo, 
ikaw ag tanang mga Israelinhon, sa pagtabok sa Suba it Jordan papagto sa duta nak 
Ako ingpromisa sa inro. 3 Kumporme sa Ako ingpromisa kang Moises, ‘Ako ita-o sa inro 
kag tanang kadutaan nak inro matutungtungan. 4 Imaw kali kag inro magiging istaran: 
Tuna sa disyerto sa bandang habagatan hastang sa kabagunturan it Lebanon sa 
bandang norte, ag tuna sa marakong Suba it Yuprates sa bandang subatan hastang sa 
Ragat it Mediteranyo sa bandang sugbuhan. Kaumir kag bug-os nak duta it mga 

Hetanhon.’ 5 Josue, myentras ikaw ay buhi, waya it makakapirde sa imo. Aibhan ka 
Nako, tuyar sa Ako pag-iba kang Moises. Indi ka Nako gibadaan ag indi ka Nako 
gipabad-an. 

6 “Magpakatibay ka ag maging maisog, kumo ikaw kag mapanguna sa mga tawong 
kali pramas sakupon kag duta nak Ako ingpromisa sa inra mga ginikanan. 7 Basta 
magpakatibay ka ag maging maisog! Sunra it maado kag tanang mga kasuguan nak 
ingta-o sa imo it Ako suguon nak si Moises. Badaey nak gador kali gilimte, pramas 
maraugan nimo kag tanang imo ahimuon. 8 Badaey nak gador gilimte nak basahon kag 
Libro it Kasuguan. Pagbais-baisi kali sa adlaw ag gab-i pramas maayaman nimo kung 
pauno nimo tumanon kag tanang nakasuyat dili. Sa tuyar nak parayan ikaw ay 
mauswag ag maraog. 

9 “Arumrumon nimo permi kag Ako mga tugon sa imo. Magpakatibay ka ag maging 
maisog! Badaey gikahadlok o mawar-an it buot, dahil Ako nak imo GINO-O ag Dios, ay 
perming kaibahan nimo aber hariin man ikaw magpagto.” 

10 Ngani, ingsugo ni Josue kag mga pinuno it mga Israelinhon. 11 Nagsiling sida, “Libot 
kamo sa mga kampo ag silingga kag mga tawo nak maghanra sinra it inra pagkaon, 
dahil sa ika-tatlong (3) adlaw tuna ngasing, matabok kita sa Suba it Jordan pramas 
sakupon kag duta nak ingta-o sa ato it GINO-O nak ato Dios.” 

12 Ag nagsiling si Josue sa mga lahi nak imaw kag mga inanak nina Ruben, Gad ag sa 
katunga it lahi ni Manase, 13 “Rumruma ninro kag ingsiling sa inro ni Moises nak suguon 
it GINO-O. Siling nida ay ataw-an kamo it GINO-O nak inro Dios it duta nak maiistaran 
kung hariin ay magkakainggwa kamo it kapahuwayan. Ngani, imawey kali kag duta nak 
Ida ingta-o sa inro. 14 Kag parting subatan it Suba it Jordan, ay dili mapermi kag mga 
asawa, mga anak ag mga hadop ninro. Pero dapat mauna sa pagtabok sa Jordan kag 
inro tanang mga sundalo pramas buligan kag inro mga hali, 15 hastang masakop ninra 
kag duta nak ingtata-o sa inra it GINO-O nak ato Dios, tuyar sa Ida inghimo sa inro. Ag 
pagkatapos ay puydey kamong magbalik dili sa parting subatan it Jordan, pramas 
kamo'y kag maging tag-iya it duta nak ingtaoy sa inro ni Moises nak Ida suguon.” 

16 Nagsabat sinra kang Josue, “Ahimuon namo kag tanang imo ingsiling, ag mapagto 
kami aber hariin nimo kami iparaya. 17 Asunron ka namo, tuyar sa amo pagsunor kang 
Moises. Kabay pang ibhan ikaw it GINO-O nak imo Dios, tuyar sa pag-iba Nida kang 
Moises. 18 Kung sin-o man kag masuway sa imo mga kasuguan bilang pinuno ay dapat 
mamatay. Kada magpakatibay ka ag maging maisog!” 

2 

Kag Kabading si Rahab ag kag mga Manugtiktik 
1 Pagkatapos, patago nak nagparaya si Josue it ruhang (2) tawo sa Shitim halin sa 

kampo it mga Israelinhon pramas magtiktik sa kadutaan it Canaan, lalong-laloey sa 
syudad it Jerico. Kada nagpagto sinra sa bayay it usang kabading badaran nak kag 
ngayan ay Rahab, ag pagkagab-i ruto sinra nagdayon. 

2 Pero nabalitaan it hari it Jerico nak inggwa it mga Israelinhon nak nag-abot it katong 
gab-i pramas magtiktik sa inra. 3 Kada nagparaya it mensahe kag hari kang Rahab nak 
nagsisiling, “Paliwasa kag mga tawo nak nagdadayon sa imo bayay, dahil dili sinra 
pramas magtiktik sa ato bug-os nak kadutaan.” 

4-6 Pero nagsabat si Rahab, “Matuor nak inggwa it nagdayon dili, pero buko nako 
ayam kung taga-riin sinra. Ag naghalin sinra bag-o magruyom ag bag-o magsara kag 
pwertahan it syudad. Buko ra nako ayam kung pariin sinra, pero kung sinra ay asunran 
nak raan ninro maaabutan pa ninro sinra.” 

Pero sa kaklaruhan, ingtago yaki ni Rahab kinang ruhang (2) manugtiktik sa inggwa it 
kuyungan ag ingtabunan sinra it pinaugang uhot nak ingtatawag nak flax. Kali ay inra 
inghihimong tela nak lino. 7 Kada nagrali-rali it halin kag mga tawuhan it hari pramas 
yaguron kinang ruhang manugtiktik. Pagliwas ninra it syudad, ingsarhan nak raan kag 
pwertahan it syudad. Ag sa inra kayayagor sa ruhang manugtiktik, sinra ay nakaabot 
hastang sa tabukan it Suba it Jordan. 

8 Bag-o magkatuyog kinang ruhang manugtiktik, si Rahab ay nagsaka sa inggwa it 
kuyungan 9 ag nagbisaya sida sa inra, “Ayam nako nak kaling duta ay ingtaoy sa inro it 
GINO-O ag rako nak gador kag kahadlok sa inro it tanang tawo rili. 10 Narungganey 
namo kung pauno ingpauga it GINO-O kag Puyang Ragat it katong kamo ay nagliwas 
halin sa Ehipto. Narungganey ra namo kung pauno ninro ingpirde kag ruhang (2) hari it 
mga Amornon nak sina Sihon ag Og, sa bandang subatan it Suba it Jordan. 11 Nahadlok 
kami it katong nabalitaan namo kali ag ingtayawan kag bawat usa sa amo dahil sa inro, 
kumo kag GINO-O nak inro Dios ay Dios it langit ag duta. 12 Kada ngasing, ipromisa 
ninro sa pangayan it GINO-O nak inro abuligan kag ako panimayay tuyar sa ako 
pagbulig sa inro. Taw-e ninro ako it katibayan, 13 nak indi ninro gimatyon kag ako mga 
maguyang, mga hali ag kag inra tanang panimayay.” 

14 Kada nagsugot kag ruhang manugtiktik kang Rahab, “Kag amo kabuhi ay amo itaya 
bilang katibayan para sa inro! Basta indi yang nak gador nimo igpang-uma-uma kag 
amo pagtiktik. Indi ka namo dili ig-un-on pag nataoy sa amo it GINO-O kaling duta.” 

15 Si Rahab ay nakaistar sa bayay kung hariin kag habig it pader it banwa, kada 
nabuligan nida kag ruhang manugtiktik nak makapilhig sa gaha paliwas sa banwa nak 
kag gamit ay pisi. 16 Bag-o siling ni Rahab sa inra, “Pagto kamo sa kabagunturan 
pramas indi kamo makita it mga nagyayagor sa inro. Matago kamo ruto sa suyor it 
tatlong (3) adlaw hastang makabalik sinra rili. Ag pagkatapos ay puydey kamong 
makapauli.” 

17 Bag-o sinra naghalin, nagsiling kag ruhang manugtiktik kang Rahab, “Atuparon 
namo kag amo ingpromisa sa imo, 18 pero kinahangyan gihapon nak himuon ra nimo 
kali: Pag ingyusobey namo kag inro kadutaan, imo ihigot kag puyang pisi sa gaha nak 
amo ingrayanan. Imo atipunon sa imo bayay kag imo mga maguyang, mga hali ag kag 
inra tanang panimayay. 19 Kung inggwa it usang maliwas ag mapagto sa rayan, wayaey 
kami it salabton pag namatay sida. Pero kung inggwa it namatay sa suyor it imo bayay, 
ay amo apanabtan. 20 Pero kung iuma nimo sa iba kag amo ahimuon, indi namo 
igtuparon kag amo ingpromisa sa imo.” 

21 Nagsabat si Rahab, “Oho, masugot ako.” Pagkatapos ingpahaliney nida sinra, ag 
ida nak raan inghigot kag puyang pisi sa gaha. 

22 It katong nakahaliney kag ruhang manugtiktik, sinra ay nagpagto sa kabagunturan. 
Ruto sinra nagtago sa suyor it tatlong adlaw habang sinra ay ingpapakahanap it mga 
tawuhan it hari sa bug-os nak rayanan. Pero wayang gador sinra nakita, kada nagpauli 
yangey kag mga tawuhan it hari. 23 Pagkahalin it ruhang manugtiktik sa kabagunturan, 
nagtabok sinra sa suba ag nagbalikey kang Josue. Bag-o ing-istorya ninra kang Josue 

kag tanang natabo. 24 Siling ninra kang Josue, “Matuor nak ingta-o sa ato it GINO-O kag 
bug-os nak kadutaan. Usa pa, kag tanang tawo ruto ay abang rako kag kahadlok sa 
ato.” 

3 

Kag Pagtabok it mga Israelinhon sa Suba it Jordan 
1 Pagkaaga, abang aga pa ay nagbangon nak raan si Josue ag kag tanang mga 

Israelinhon. Naghalin sinra sa Shitim ag nagpagto sa Suba it Jordan, bag-o nagkampo 
anay sinra ruto sa suyor it ruhang (2) gab-i bag-o sinra nagtabok. 2 Haponey it 
pangtatlong (3) adlaw, naglibot sa kampo kag mga pinuno, 3 ag nagsiling kag mga tawo, 
“Pag nakita ninro nak ingraraya it mga saserdote nak halin sa lahi ni Levi kag Balaan 
nak Kaban it Kasugtanan it GINO-O nak inro Dios, masunor kamo sa inra, 4 pramas 
maayaman ninro kung hariin kamo aparayanon, dahil waya pa kamo nakakarayan ruto. 
Pero indi kamo magpayungot sa Balaan nak Kaban it Kasugtanan. Mapayado kamo it 
usang (1) kilometro.” 

5 Bag-o nagsiling si Josue sa mga tawo, “Himu-a ninro kag inro sarili nak limpyo sa 
atubangan it GINO-O, dahil insulip ay Ida ipakita sa inro kag mga katitingayang mga 
butang.” 

6 Nagsiling ra Josue sa mga saserdote nak, “Ray-ay ninro kag Balaan nak Kaban it 
Kasugtanan ag mag-una kamo sa mga tawo.” Kada ingtuman matuor ninra kag ingsiling 
ni Josue. 

7 Ngasing nagsiling kag GINO-O kang Josue, “Tuna sa adlaw nak kali, Ako ipakita sa 
mga tawo nak ikaw ay di balor sa pagmuyat it tanang mga Israelinhon pramas 
maayaman ninra nak Ako ay asa imo tuyar sa pag-iba Nako kang Moises. 8 Silingga kag 
mga saserdote nak nagraraya it Balaan nak Kaban nak pagtungtong ninra sa Suba it 
Jordan ay magpundo anay sinra.” 

9 Pagkatapos, ing-ayaba ni Josue kag mga tawo, “Maley kamo, isiling nako sa inro 
kung ni-o kag ingsiling it GINO-O nak inro Dios. 10 Ngasing, maaayaman ninro nak 
kaibahan ninro kag buhi nak Dios, dahil atabugon Nida papayado sa inro kag mga 
Canaanhon, Hetanhon, Hebinhon, Pereznon, Girgasanhon, Amornon ag mga 
Jebusnon. 11 Siguruha ninro nak kag Balaan nak Kaban it Kasugtanan it GINO-O nak 
Makagagahom sa bug-os nak kalibutan ay mauuna sa inro pagtabok sa Jordan. 12 Kada 
ngasing, magpili kamo it doseng (12) kayake, usa (1) sa bawat lahi it Israel. 13 Pag 
magyusongey kag mga saserdote nak nagraraya it Balaan nak Kaban it Kasugtanan it 
GINO-O, kag GINO-O nak Makagagahom it bug-os nak kalibutan ay matungon kag 
pag-ilig it tubi sa Jordan. Kag tubi nak nag-iilig dili halin sa ibabaw ay matitipon sa 
usang (1) lugar.” 

14-15 Tig-ani it kato ag nagbabaha kag tubi sa Jordan. Kada pagkahalin it mga tawo sa 
kampo ninra pramas magtabok sa suba, nauuna sa inra kag mga saserdote nak 
nagraraya it Balaan nak Kaban it Kasugtanan. Ag sa unang (1) pagdama it mga 
saserdote sa suba, 16 nagtungon nak raan kag pag-ilig it tubi. Natipon kag tubi sa 
mayado, sa lugar nak ingtatawag nak Adan, usang banwa nak mayungot sa Zaretan. 
Waya it tubi nak nag-iilig papagto sa Ragat it Arabya, nak Minatay nak Ragat, kada 
nakatabok kag mga tawo sa lugar nak mayungot sa syudad it Jerico. 17 Nakatulay sa 

tunga it suba kag mga saserdote nak nagraraya sa Balaan nak Kaban it Kasugtanan 
habang nagtatabok kag tanang mga Israelinhon. Wayang gador sinra gihalin ruto 
hastang waya nakatabok kag tanan. 

4 

Kag Pagtulay sa Tanra it mga Israelinhon 
1 It katong nakatabokey kag tanang mga Israelinhon sa Suba it Jordan, nagsiling kag 

GINO-O kang Josue, 2 “Mapili ka it doseng (12) kayake, usa sa bawat lahi, 3 ag imo 
asuguon kag bawat usa nak magbaoy it tig-usang (1) bato sa tunga it suba, ruto sa 
ingtutulayan it mga saserdote. Pagkatapos, ray-a ninro kali sa lugar nak inro adayunan 
ngasing nak gab-i.” 

4 Kada ing-ayaba ni Josue kag doseng kayake nak ingpili halin sa bawat lahi it Israel 
ag nagsiling, 5 “Pagto kamo sa tunga it suba, sa atubangan it Balaan nak Kaban it 
Kasugtanan it GINO-O nak inro Dios. Kag bawat usa sa inro ay dapat magbaoy it 
tig-usang bato para sa inro lahi it Israel ag pas-anon kali. 6 Himu-a ninro kali nak tanra 
bilang pagrumrom sa inghimo it GINO-O. Sa palaabuton nak mga panahon, pag 
nagpangutana kag inro mga anak sa inro kung ni-o kag gustong bisayahon it kaling 
mga bato, 7 isiling ninro sa inra nak, ‘Nagtungon kag pag-ilig it Suba it Jordan it katong 
ingtabok kag Balaan nak Kaban it Kasugtanan it GINO-O.’ Ag kaling mga bato ay bilang 
pagrumrom para sa mga katawuhan it Israel hastang sa waya't katapusan.” 

8 Ingtuman matuor it katong doseng mga kayake kag ingsugo sa inra ni Josue, 
kumporme sa ingsiling it GINO-O. Nagbaoy sinra it doseng (12) bato sa tunga it suba, 
usang bato para sa bawat lahi it Israel, ag inra ingraya kag mga bato sa lugar nak inra 
adayunan, kung hariin kali ay ingbutang. 9 Nagbutang ra si Josue it doseng bato sa 
tunga it suba, ruto sa lugar kung hariin nakatulay mismo kag mga saserdote nak 
nagraraya it Balaan nak Kaban it Kasugtanan. Ag hastang ngasing ruto pa katong mga 
bato. 

10 Ngasing, nakatulay yang kag mga saserdote sa tunga it suba hastang natapos it 
mga tawo kag tanang ingsugo it GINO-O kang Josue, nak imaw ra kag ingsugo ni 
Moises kang Josue. Rali-rali sinra it tabok, 11 ag tong nakatabokey kag tanan, hingan ra 
ingtabok kag Balaan nak Kaban. Ag nauna ray liwat kag mga saserdote sa mga tawo. 
12 Nauna ra it tabok sa mga tawo katong mga kayake nak inggwa it mga armas halin sa 
lahi nina Ruben, Gad ag kag katunga it lahi ni Manase, kumporme sa ingsugo ni Moises 
sa inra. 13 Kag mga 40,000 nak kayake nak inggwa it mga patayom ay nagrayan sa 
presensya it GINO-O ag nagpagto sa kapatagan it Jerico pramas mapakiglaban. 

14 Katong adlaw rang kato, ingtaw-an si Josue it balor it GINO-O sa atubangan it 
tanang mga Israelinhon. Ag sa bug-os nak kabuhi ni Josue, sida ay ingkilaya it mga 
tawo, tuyar sa inra pagkilaya kang Moises. 

15 Tong nakatabokey kag mga Israelinhon sa Suba it Jordan, nagbisaya kag GINO-O 
kang Josue, 16 “Sugu-a kag mga saserdote nak nagraraya it Balaan nak Kaban nak 
magtakasey sa Jordan.” 17 Ag nagtuman matuor si Josue. 

18 Kada nagtakas kag mga saserdote nak nagraraya sa Balaan nak Kaban it 
Kasugtanan it GINO-O. Ag pagdama ninra sa habig, hingan pa yang nag-ilig kag tubi 
pareho sa dati. 

19 Kag pagtabok it mga Israelinhon sa Jordan ay natabo it katong ika-sampuyong (10) 
adlaw it unang (1) buyan. Pagkatapos, sinra ay nagkampo sa lugar nak Gilgal, sa 
bandang subatan it Jerico. 20 Ruto ingpabutang ni Josue kag doseng bato nak ida 
ingpabaoy sa Suba it Jordan. 21 Ag nagsiling si Josue sa mga Israelinhon, “Sa 
palaabuton nak mga panahon, pag kag inro anak ay magpangutana sa inro kung ni-o 
kag gustong bisayahon it kaling mga bato, 22 ay inro isiling sa inra nak, ‘Nagpanaw 
nganat sa uga nak duta kag mga Israelinhon it katong sinra ay nagtabok sa Suba it 
Jordan.’ 23 Ag inro isiling pa sa inra nak, ‘Ingpauga it GINO-O nak inro Dios kag Jordan 
hastang makatabok kamo, tuyar sa Ida inghimo para sa ato mga ginikanan sa Puyang 
Ragat.’ 24 Ginghimo Nida kali pramas kilay-on it tanang tawo sa bug-os nak kalibutan 
nak Sida ay Makagagahom nak GINO-O, ag pramas permi kamong magkainggwa it 
kahadlok sa GINO-O nak inro Dios.” 

5 

Kag Pagtuli sa mga Kayaking Israelinhon sa Gilgal 
1 Ngasing, nabalitaan it tanang hari it mga Amornon sa bandang sugbuhan it Suba it 

Jordan, ag imaw ra kag tanang hari nak Canaanhon sa bandang baybay it Ragat it 
Mediteranyo, nak ingpauga it GINO-O kag Suba it Jordan tong nagtabok kag mga 
Israelinhon. Kada nahadlok sinra ag ingpangtayawan sa pagpakiglaban sa mga 
Israelinhon. 

2 Tong panahon nak kato, nagbisaya kag GINO-O kang Josue, “Himo it patayom nak 
human sa bato, ag tulion kag mga kayaking Israelinhon.” (Imaw kali kag pangruhang (2) 
beses nak ingtuli kag mga Israelinhon nak buko pa tuli.) 3 Kada naghuman si Josue it 
mga patayom, ag ingtuli kag mga kayaking Israelinhon sa lugar kung hariin ingtatawag 
nak Bukir nak Ingtulian. 

4-6 Imaw kali kag rason kung asing ingtuli ni Josue kag mga kayake. It katong naghalin 
kag mga Israelinhon sa Ehipto kag tanang mga kayake ay natuliey. Kag tanang mga 
ing-anak sa suyor it kwarentang tuig nak nagbabaktas sinra sa disyerto ay waya pa 
natutuli. It katong mga panahon, kag tanang kayake nak asa hustong edadey pramas 
magpakiglaban ay napangmatay, dahil waya sinra nagsunor sa GINO-O. Ingsiling it 
GINO-O sa inra nak indi ninra makita kag duta nak Ida ingpromisa sa inra mga 
ginikanan. 7 Kada kag inra mga anak nak nagsubli sa inra, ay imaw kag ingtuli ni Josue, 
kumo buko pa sinra tuli katong panahon nak sinra ay nagbabaktas sa disyerto. 8 Ag 
pagkatapos sinra nak matuli, sinra ay nagpermi anay sa kampo hastang naulian kag 
inra ugar. 

9 Ag nagsiling kag GINO-O kang Josue, “Sa adlaw nak kali ay Ako ingbaoy kag 
kahud-anan it pagiging ulipon ninro sa Ehipto.” Kada kag lugar nak kato ay ingtatawag 
nak Gilgal hastang ngasing. 

10 Katong gab-i it pangkatorseng (14) adlaw it unang (1) buyan, myentras nagkakampo 
pa kag mga Israelinhon sa Gilgal sa kapatagan it Jerico ay inra ingselibrar kag Pista it 
Pagkaluwas sa Ehipto. 

11 Pagkaaga it kag masunor nak adlaw sa pagselibrar it Pagkaluwas sa Ehipto, sinra 
ay nagkaon it mga produkto it duta, sinabag nak trigo ag tinapay nak waya't 
pangpaalsa. 12 Ag tuna it katong adlaw nak kato, nagtungoney kag pag-uyan it manna, 



Josue (preliminary edition) 

 

7 

 

ag wayaey it manna kag mga Israelinhon. Pero kag inra pagkaon ay inanihaney sa duta 
it Canaan. 

13 Ngasing, tong mayungotey si Josue sa Jerico, gulpi sidang nakakita it usang kayake 
nak nakatulay sa ida atubangan nak inggwa it hudot nak espada. Ingpayungutan ag 
ingpangutana ni Josue kaling kayake, “Kakampi ka baga namo o kaaway?” 

14 Nagsabat katong kayake, “Buko ako ninro kakampi o kaaway. Nagpaali ako dili 
bilang kumander it mga sundalo it GINO-O.” 

Ag nagpatirapa si Josue it pasubsob bilang pagrespeto sa Ida, ag nagpangutana, 
“Gino-o, ni-o po kag imo gustong ipahimo sa ako nak imo ulipon?” 

15 Nagsabat katong kumander it mga sundalo it GINO-O, “Hukasa kag imo sandalyas, 
dahil balaan kaling lugar nak imo ingtutulayan.” Ag ingtuman matuor ni Josue kag 
ingsugo sa ida. 

6 

Kag Pagbagsak it Jerico 
1 Ngani, kag pwertahan it Jerico ay ingsarhan nak gador it maado dahil sa mga 

Israelinhon. Waya it makakaliwas ag waya it makakasuyor nak mga tawo sa syudad. 
2 Ag nagbisaya kag GINO-O kang Josue, “Muyati! Ingpasakop Nako sa inro kag 

Jerico, pati kag hari ag ida maisog nak mga sundalo. 3 Ikaw ag kag imo tanang mga 
sundalo ay malibot sa syudad it usang beses kada adlaw, sa suyor it an-om (6) nak 
adlaw. 4 Apaunahon nimo sa Balaan nak Kaban it Kasugtanan kag pitong (7) saserdote 
nak inggwa it hudot kag bawat usa nak trumpeta. Ag sa pangpitong (7) adlaw, 
apalibutan ninro kag syudad it pitong (7) beses, kaibahan kag mga saserdote nak 
nagpapatunog it inra mga trumpeta. 5 Pag narungganey ninro kag mahabang tunog it 
inra trumpeta ay maukaw kamong tanan it makusog. Pagkatapos, maguguba kag pader 
it syudad ag kamong tanan ay makakasuyor nak waya it problema.” 

6 Kada ing-ayaba ni Josue kag mga saserdote ag ingsilinggan nak, “Ray-a ninro kag 
Balaan nak Kaban. Mauna kag pito sa inro nak inggwa it hudot nak trumpeta.” 

7 Ag nagsugo ra sida sa mga tawo, “Abantey! Palibuti ninro kag syudad. Kag mga 
sundalo nak di armas ay mauna sa pitong saserdote nak di rayang trumpeta.” 

8 Kumporme sa ingsiling ni Josue, nauna matuor kag pitong saserdote sa Balaan nak 
Kaban, ag inra ingpatunog kag inra mga trumpeta. 9 Kag ibang mga sundalo nak di 
armas ay nauuna sa mga saserdote ag inggwa pa it ibang nagsusunor sa Balaan nak 
Kaban. Ag waya gitutungon kag pagtunog it trumpeta. 10 Pero ingsilinggan ni Josue kag 
mga tawo nak, “Indi anay kamo mag-ukaw o maggulo, hastang waya pa naabot kag 
adlaw nak ako isiling sa inro nak mag-ukawey kamo. Pagkatapos, mag-ukawey kamo!” 

11 Kada kumporme sa ingsiling ni Josue, inglibot anay matuor ninra kag Balaan nak 
Kaban it Kasugtanan it GINO-O it usang (1) beses. Pagkatapos, nagbalik sinra sa inra 
kampo ag ruto sinra nagkatuyog pagkagab-i. 

12 Pagkaaga, abang aga pa ay nagbangon nak raan si Josue. Ag ingraya ray it mga 
saserdote kag Balaan nak Kaban it Kasugtanan it GINO-O, 13-14 ag kag pito sa inra ay 
nauna gihapon sa Balaan nak Kaban ag padayon nak ingpapatunog kag mga trumpeta. 
Imaw ra kag inghihimo it mga sundalo nak di armas, kag iba sa inra ay asa unahan it 
Balaan nak Kaban, ag kag iba ay asa hulihan, myentras padayon nak ingpapatunog kag 

mga trumpeta. Kada sa pangruhang (2) adlaw naglibot ray sinra sa syudad ag nagbalik 
sa kampo. Imaw kag inra inghimo sa sakop it an-om nak adlaw. 

15 Tong pangpitong adlaw, abang aga pa ay nagbangoney sinra ag ingpalibutan ninra 
kag syudad it pitong beses, sa pareho gihapon nak parayan it inra inghihimo. Imaw 
yang kato kag adlaw nak naglibot sinra sa syudad it pitong beses. 16 Sa pangpitong 
beses ninra it paglibot-libot, ingpatunog it mga saserdote kag inra mga trumpeta ag 
ingsugo ni Josue kag mga tawo nak mag-ukaw. Ag nagsiling si Josue, “Ukaw kamo! 
Kaling syudad ay ingtaoy sa ato it GINO-O! 17 Kaling bug-os nak syudad ag tanang 
mababaoy rili ay asiraon nak gador bilang halar sa GINO-O. Si Rahab yang ag ida 
bug-os nak panimayay kag masasalbar dili, dahil ida ingtago kag ato mga tiktik. 18 Pero 
para sa inro, indi kamo magbaoy it ni-o mang butang nak nahalarey sa GINO-O. Kung 
kamo ay magbaoy it aber ni-o, mapipirde kamo, ag kamo kag magiging dahilan it 
pagkasira ag kaguluhan nak maabot sa Israel. 19 Kag tanang butang nak human sa 
pilak, buyawan, bronse ag saysayon ay ibuyag para sa GINO-O, ag kali ay kinahangyan 
nak ibutang sa hipiran it Ida kamanggaran.” 

20 Kada ingpatunog it mga saserdote kag inra mga trumpeta ag nag-inukaw kag mga 
Israelinhon pagkarungog ninra dili. Naguba kag pader it syudad ag nagyusob sinra. 
Nakasuyor sinra sa syudad nak waya it aber niong problema, ag kali ay inra nasakop. 
21 Ginghalar ninra kag bug-os nak syudad sa GINO-O parayan sa pagmatay sa mga 
kayake ag kabade, maguyang ag anak, pati mga baka, karnero, kambing ag mga asno. 

22 Ingsugo ni Josue kag ruhang manugtiktik, “Pagto kamo sa bayay it kabading 
badaran, ag paliwason sida ag kag ida bug-os nak panimayay kumporme sa inro 
ingpromisa sa ida.” 23 Kada nagginaney katong ruha ag inra ingraya paliwas it syudad si 
Rahab, kaibahan kag ida mga maguyang, mga hali ag inra tanang panimayay. 
Ingpapagto ninra kag bug-os nak panimayay nida sa liwas it kampo it Israel ag ruto 
sinra ingpatiner. 

24 Bag-o inra ingsunog kag bug-os nak syudad ag tanang rahagto, puyra yang sa mga 
human sa pilak, buyawan, bronse ag saysayon. Kali ay inra ingpangbaoy agor taguon 
sa hipiran it kamanggaran it GINO-O. 25 Pero ingsalbar ni Josue si Rahab nak kabading 
badaran ag ida bug-os nak panimayay, dahil ida gingtago kag mga kayake nak ingsugo 
ni Josue nak magtiktik sa Jerico. Ag hastang ngasing, kag ida bug-os nak panimayay ay 
nakaistar sa Israel. 

26 It katong panahon ingpaandaman ni Josue kag mga Israelinhon, siling nida, 
“Isumpa it GINO-O kag sin-o man nak naghahanrom nak ipatugrok ray liwat kag syudad 
it Jerico: 

Mamamatay kag kayaking anak nak panganay 
it sin-o man nak magpatugrok it pundasyon it kali, 

ag kag magpahuman it pwertahan it pader ay 
mamamatay kag ida kayaking anak nak puto.” 

27 Ag dahil rahang natabo, matuor nak kag GINO-O ay naging kaibahan ni Josue, ag 
sida ay naging bantog sa bug-os nak kadutaan. 

7 

Kag Kasal-anan ni Acan 
1 Pero ingsuway it mga Israelinhon kag sugo it GINO-O nak indi magbaoy it aber ni-o 

mang halar nak nakabuyag kag kabilugan para sa GINO-O. Si Acan ay nagbaoy it 
ibang mga butang nak indi dapat bay-on, kada abang rako kag kahangit it GINO-O sa 
inra. 

Si Acan ay anak ni Carmi. Si Carmi ay anak ni Zabdi. Si Zabdi ay anak ni Zera. Halin 
sinra sa lahi ni Juda. 

2 Halin sa Jerico ay inggwa it ingsugo nak ibang mga tawo si Josue, pramas magtiktik 
sa usang banwa nak Ai sa bandang subatan it Betel, mayungot sa banwa it Bet-Aven. 
Ag ida ingsugo katong mga manugtiktik, kada nagginan katong ibang mga tawo pramas 
magtiktik. 

3 Pagkabalik it kaling mga tawo nagsiling sinra kang Josue, “Kitang tanan ay bukoey 
kinahangyan pa nak magyusob sa banwa it Ai, kumo apila yang kag nakaistar ruto. 
Maparaya yangey ikaw it mga ruhang libo (2,000) o mga tatlong libo (3,000) pramas 
magyusob ruto.” 

4 Kada mga tatlong libong (3,000) Israelinhon kag nagyusob sa Ai, pero napaatras 
sinra it mga taga-Ai. 5 Ingyagor it mga taga-Ai kag mga Israelinhon tuna sa pasuyuran it 
banwa hastang sa Shebarim, ag treyntay-sais (36) nak tawo kag namatay sa inra 
habang nag-uus-os sinra sa kabagunturan. Kada ingtayawan ag nahadlok kag mga 
Israelinhon. 

6 Dahil sa kalisor ni Josue ag it mga nagpapanguna sa mga Israelinhon tungor sa 
pagkapirde sa inra, ay inra inggisi kag inra mga baro ag ingbutangan it taybo kag inra 
uyo, ag nagpatirapa it pasubsob sa atubangan it Balaan nak Kaban it Kasugtanan it 
GINO-O hastang naggab-i. 7 Ag nagsiling si Josue, “GINOONG Dios, asing ingpatabok 
pa kami Nimo sa Suba it Jordan, kung ipapirde yang ra kami Nimo sa mga Amornon? 
Mas maado pang ruto yangey kami nagpermi sa yudo it Jordan! 8 Ngani GINO-O, ni-o 
kag ako isiling ngasing nak kag mga Israelinhon ay nag-atras sa inra mga kalaban? 
9 Kaling natabo ay mababalitaan it mga Canaanhon ag iba pang mga taga-rili. 
Apalibutan ninra kami ag amatyon. Ni-o po kag Imo ahimuon alang-alang sa Imo 
gamhanang pangayan?” 

10 Nagbisaya kag GINO-O kang Josue, “Tulay! Asing ikaw ay nakarapa? 11 Nakasala 
kag mga Israelinhon! Ingsuway ninra kag Ako Kasugtanan. Ingbaoy ninra kag mga 
butang nak nakabuyag pramas ihalar kag kabilugan sa Ako. Kali ay inra ingtakaw, ag 
nagbakak sinra tungor rili, ag inra kali ingpisan sa inra mga ari-arian. 12 Imaw kali kag 
dahilan kung asing indi sinra makalaban sa inra mga kaaway. Nahadlok sinra kada 
nagtakas, kumo sinra mismo ay amatyon ra bilang halar para sa Ako. Indiey kamo Nako 
ignuntan kung indi ninro igsiraon kag kabilugan it mga butang nak ingtutura bilang halar 
sa Ako. 

13 “Tinrog ag silinggan kag mga tawo nak himuon ninra nak limpyo kag inra mga sarili 
sa Ako atubangan, ag maghanra para insulip, dahil Ako kag GINO-O nak Dios it Israel 
ay nagsisiling nak, ‘Israel, kamo ay inggwa it butang nak ingtatago. Kato ay ingtutura 
tan-a bilang halar nak kabilugan para sa Ako. Indi kamo makalaban sa inro mga 
kaaway myentras rahina pa kina sa inro. 

14 “ ‘Kada insulip sa aga, maatubang kamo sa Ako kumporme sa inro lahi. Kag lahi 
nak Ako itudlo nak imaw kag nakasala ay maglinya kumporme sa inra angkan. Kag 
angkan nak Ako itudlo nak nakasala ay maglinya kumporme sa inra panimayay. Ag kag 
panimayay nak Ako itudlo nak nakasala ay maglinya it tig-usa-usa. 15 Kag tawo nak Ako 
itudlo nak nagtago it mga butang nak nakabuyag pramas ihalar it bug-os sa Ako ay 
asunugon kaibahan kag ida panimayay ag tanang ida mga ari-arian, kumo ida ingsuway 
kag Ako kasugtanan ag sida ay naghimo it kahuhudang butang sa Israel.’ ” 

16 Pagkaaga, abang aga pa ay ingpapayungot ni Josue kag mga Israelinhon 
kumporme sa inra lahi. 17 Masunor ingpayungot anay nida kag lahi ni Juda, ag ingpakita 
it GINO-O nak inggwa it nakasala halin sa angkan ni Zera. Ingpapayungot nida sa 
GINO-O kag angkan ni Zera ag napili kag panimayay ni Zabdi. 18 Ngani, ingpapayungot 
nida kag panimayay ni Zabdi. Ag kag ingpakita it GINO-O nak nakasala ay si Acan. 

Si Acan ay anak ni Carmi. Si Carmi ay anak ni Zabdi. Ag si Zabdi ay anak ni Zera nak 
halin sa lahi ni Juda. 

19 Ag nagbisaya si Josue kang Acan, “Anak, taw-an kag balor sa GINO-O nak Dios it 
Israel, ag mag-uma ka it matuor sa Ida atubangan. Ni-o kag imo inghimo? Badaey kali 
gitagu-a sa ako.” 

20 Nagsabat si Acan, “Matuor GINO-O, Dios it Israel, nak ako ay nakasala. Imaw kali 
kag ako inghimo: 21 Ruto sa mga butang nak ato nabaoy ay inggwa ako it nakita nak 
magandang baro nak halin sa Babilonya, mga pilak nak ruhang kilo ag tunga (2.5) ag 
usang (1) bara it buyawan nak kag bug-at ay tunga sa kilo. Nasilaw ako diling mga 
butang kada ako ingbaoy. Ingyubong kali nako sa duta sa suyor it ako tolda. Kag pilak 
ay imaw kag asa pakairayom.” 

22 Kada nagsugo si Josue it mga tawo ag nagrayagan sinra papagto sa tolda ni Acan. 
Ag inra nakita ruto kag mga butang nak ingyubong, ag kag pilak ay ruto ra sa irayom. 
23 Ngani, inra kali ingraya kang Josue ag sa tanang mga Israelinhon, ag ingbaba sa 
presensya it GINO-O. 

24 Ag ingraya ni Josue ag tanang mga Israelinhon si Acan sa Suong it Acor, pati kag 
pilak, yamit, usang bara nak buyawan, kag ida mga anak, mga baka, mga asno, mga 
tupa, tolda ag ida tanang ari-arian. 25 Nagbisaya ray si Josue kang Acan, “Asing imo 
kami ingbutang sa peligro? Ngasing ibutang ra ikaw it GINO-O sa peligro.” 

Ngani, si Acan ay ingbunggo it tanang mga Israelinhon hastang mamatay. Ingbunggo 
ra ninra pati kag ida panimayay ag ingsunog kag inra mga minatay nak yawas, pati kag 
inra tanang ari-arian. 26 Pagkatapos, inra ingtabunan si Acan it mga bato. Hastang 
ngasing ruto pa gihapon katong mga bato. Ag katong lugar ay ingtatawag gihapon nak 
Suong it Problema. 

Ag kag kahangit it GINO-O ay nabaoy. 

8 

Kag Pagsira sa Banwa it Ai 
1 Ag nagsiling kag GINO-O kang Josue, “Badaey gikahadlok o mawar-an it buot. 

Nuntan kag imo tanang mga sundalo ag yusuba ninro liwat kag Ai, dahil ingtaoy Nako 
sa inro kag hari it Ai, kag ida mga kasimanwa, kag ida banwa ag kadutaan. 2 Kung ni-o 
kag inro inghimo sa Jerico ag sa inra hari, ay tuyar ra kag inro ahimuon sa Ai. Pero sa 

ngasing ay puydey ninrong bay-on kag inra mga ari-arian ag mga hadop para sa inro 
sarili. Ag maghanra kamo ag ambangi sinra sa likor it banwa.” 

3 Kada nagginan si Josue ag kag ida tanang mga sundalo pramas yusubon kag Ai. 
Nagpili si Josue it treyntay-libong (30,000) maayo magpakiglaban nak mga sundalo ag 
ida ingpahalin it katong gab-i. 4 Imaw kali kag ingtugon ni Josue sa inra, “Kag iba sa inro 
ay matago sa likor it banwa, pero indi kamo magpakapayado. Maghanra kamong tanan 
sa pagyusob aber niong oras. 5 Ako ag kag ako tanang mga kanunot ay mayusob sa 
atubangan. Pag maliwasey kag mga taga-Ai pramas mapakiglaban sa amo, matakas 
kami tuyar sa natabo it kato. 6 Pag amo kali ahimuon aisipon ninra nak kami ay 
nahahadlok pareho it kato, kada ayaguron ninra kami hastang makapayado sinra sa 
banwa. 7 Pagkatapos, maliwas kamo sa likor it inro ingtataguan ag inro asakupon kag 
banwa. Dahil kali ay ita-o sa inro it GINO-O nak ato Dios. 8 Pag nasakopey ninro kag 
banwa, asunugon ninro kali kumporme sa ingsiling it GINO-O. Asiguraduhon ninro nak 
kali ay mahihimo kumporme sa Ako ingsugo sa inro.” 

9 Ngani, ingpahalin anay ni Josue kag mga mapagto sa likor it banwa, ag nagtago 
sinra sa bandang sugbuhan it Ai, sa tunga it Ai ag Betel. Pero katong gab-i ra sina 
Josue ay nagpabilin sa kampo. 

10 Pagkaaga, abang aga pa ay ingtiponey ni Josue kag ida mga sundalo. Ag 
ingpangunahan nida sinra ag kag mga nagpapamuno sa Israel papagto sa Ai. 
11 Nakaabot sinrang tanan sa lugar nak nakaatubang sa banwa, sa bandang norte it Ai, 
ag ruto sinra nagtukor it inra mga tolda. Inggwa it suong sa tunga ninra ag sa Ai. 
12 Bag-o ingpauna ni Josue kag limang libo (5,000) nak sundalo pramas ambangan 
sinra sa likor it banwa sa bandang sugbuhan, sa tunga it Ai ag Betel, pramas sakupon 
kali. 13 Kada nagpwestoy kag mga sundalo. Kag ibang mga sundalo ay sa bandang 
norte it banwa, ag kag iba ra ay ruto sa bandang sugbuhan. Ag katong gab-i ay 
nag-us-os sina Josue sa suong. 

14 Tong nakita it hari it Ai sina Josue, abang aga pa ay nagrali-rali sida it liwas 
kaibahan kag ida tanang mga tawuhan, ag nagpagto sinra sa lugar nak nakaatubang sa 
suong it Jordan pramas mapakiglaban sa mga Israelinhon. Pero buko ninra ayam nak 
inggwa it mayusob sa inra halin sa likor it banwa. 15 Nagpanggap sina Josue ag kag ida 
tanang mga tawuhan nak Israelinhon nak sinra ay napirde, ag nagtakas sinra papagto 
sa disyerto. 16 Kada sinra ay ingyagor it tanang mga kayake it Ai hastang sinra ay 
inot-inot it payado sa banwa. 17 Tanang mga kayake sa Ai ag sa Betel ay nagyagor sa 
mga Israelinhon, kada waya it nabilin pramas protektahan kag banwa. 

18 Pagkatapos, nagsiling kag GINO-O kang Josue, “Itudlo nimo kag imo sumbiling sa 
Ai, dahil kaling lugar ay Ako ita-o sa inro.” 

Ngani, ingtudlo ni Josue kag ida sumbiling sa Ai. 19 Ag tong inghimo nida kato, 
nagliniwas ag nagrinayagan kag ida mga tawuhan nak nakaambang sa inra mga 
ingtataguan sa banwa, ag nagyusob sinra pasuyor sa banwa bag-o rali-rali ninra it 
sunog kali. 

20 Pagsauli it mga taga-Ai, nakita ninra kag abang ramoy nak aso sa banwa nak 
nagtitimbuok. Wayaey ra sinra it marayaganan dahil gulpi sinra nak ing-atubang it mga 
Israelinhon nak inra ingyayagor sa disyerto. 21 It katong nakita ni Josue ag it ida tanang 
mga tawuhan nak Israelinhon nakasuyorey sa banwa kag ida mga kaibahan ag kaling 
banwa ay inra'y ingsunog, nagbalik sinra ag ingyusob kag mga taga-Ai. 22 Nagyusob ra 

kag ibang mga Israelinhon nak nagsuyor sa banwa, kada napatungaan ninra kag mga 
taga-Ai. Ag ingmatay ninrang tanan kaling mga tawo ag waya it nakatakas o nabilin nak 
buhi, 23 puyra yang sa inra hari. Ingbihag sida ag ingraya kang Josue. 

24 Tong namatayey ninra katong tanang mga taga-Ai nak inra ingyagor sa disyerto, 
nagbalik kag tanang mga Israelinhon sa banwa ag ingmatay ra kag tanang nabilin ruto. 
25 Tong adlaw nak kato, namatay kag tanang nakaistar sa Ai, doseng libo (12,000) 
tanan, kayake ag kabade. 26 Nakahana gihapon kag sumbiling ni Josue sa lugar it Ai 
hastang waya naubos it matay kag tanang nakaistar ruto. 27 Ingpangbaoy it mga 
Israelinhon kag mga hadop ag mga ari-arian it banwa, kumporme sa ingsiling it GINO-O 
kang Josue. 

28 Kada, ingpasunog ni Josue kag bug-os nak lugar it Ai, ag wayaey kali liwat 
gitugruka hastang ngasing ag wayaey it nakaistar ruto. 29 Ingmatay anay nida kag hari it 
Ai ag ingpatuhog sa usang nakatulay nak matagar nak kahoy bag-o ingpabad-an ruto 
hastang naghapon. Pagkagab-i, ida ingpabaoy kag yawas it hari ag ingpapilak sa liwas 
it banwa. Bag-o inra kali ingtambakan it marakong tumpok it mga bato, ag hastang 
ngasing makikita gihapon ruto kaling mga bato. 

Kag Pagbasa it Kasugtanan sa Baguntor it Ebal 

(Deuteronomio 27:1-26) 

30 Pagkatapos, nagpahimo si Josue it altar sa Baguntor it Ebal para sa GINO-O, kag 
Dios it Israel. 31 Ingpahimo nida kali sa mga Israelinhon, kumporme sa sugo ni Moises 
nak suguon it GINO-O. Nakasuyat kali sa libro it Kasuguan ni Moises, “Maghimo ka it 
altar nak bato nak waya gigamite it pangtabas nak saysayon.” 

Ag sa ibabaw it altar ay naghahalar sinra sa GINO-O it mga hadop nak ing-ihaw ag 
ingsunog bilang halar sa pagpasag-uli ninra sa Ida. 32 Ag sa atubangan it mga 
Israelinhon, ay gingkopya ni Josue sa mga mayapar nak bato kag kasuguan nak 
ingsuyat dati. 33 Kag tanang mga Israelinhon, kaibahan kag inra mga pinuno, mga 
opisyales ag mga manughusgar, pati kag mga dayo nak kaibahan ninra ay nagtulay sa 
ruhang (2) grupo nak magkaatubang. Kag usang (1) grupo ay nakatalikor sa Baguntor it 
Gerizim ag kag usa (1) ay nakatalikor sa Baguntor it Ebal. Sa tunga ninra ay nakatulay 
kag mga saserdote nak halin sa lahi ni Levi nak imaw kag nagpapas-an it Balaan nak 
Kaban it Kasugtanan. It kato ay ingsugo si Moises nak himuon kali sa oras nak inra 
abatunoney kag pagpakamaado nak halin sa GINO-O. 

34 Ag pagkatapos, ingbasa ni Josue kag tanang bisaya it kasuguan nak nakasuyat sa 
Libro it Kasuguan, pati kag mga pagpakamaado ag mga pagsumpa nak nakasuyat dili. 
35 Kag tanang mga kasuguan ni Moises ay ida ingbasa sa atubangan it mga Israelinhon, 
kaibahan kag mga kabade, mga anak ag imaw ra sa mga dayo nak nakaistar ruto. 

9 

Kag Pagpangluko it mga taga-Gibeon sa mga Israelinhon 
1 Ngasing, inggwa it narunggan kag tanang mga hari sa bandang sugbuhan it Suba it 

Jordan kag pagraog it mga Israelinhon. Kaling mga hari ay hari it mga Hetanhon, 
Amornon, Canaanhon, Pereznon, Hebinhon ag mga Jebusnon. Sinra ay mga nakaistar 
sa mga bukir, patag sa bandang sugbuhan ag sa baybay it Ragat it Mediteranyo 

hastang sa Lebanon. 2 Sinrang tanan ay nagtipon pramas magpakiglaban kang Josue 
ag sa mga Israelinhon. 

3 Pero it katong narunggan it mga taga-Gibeon kag inghimo ni Josue sa Jerico ag Ai, 
4 naghimo sinra it parayan pramas lukuhon si Josue. Nagparaya sinra it mga tawo kang 
Josue, nak kag inra mga asno ay di kargang mga yumang kustal ag mga anit nak 
susudlan it ayak nak sira ag hakpuyon. 5 Nagsuksok sinra it mga yumang baro ag mga 
sandalyas nak abang ibasey ag hakpuyon. Nagbayon sinra it matugas nak tinapay ag 
amagoney. 6 Pagkatapos, nagpagto sinra kang Josue kung hariin gikakampo kag mga 
Israelinhon sa Gilgal, ag sinra ay nagsiling sa mga Israelinhon ag sa ida, “Kami ay halin 
pa sa mayadong lugar. Ag nagpali kami rili pramas ipangabay sa inro nak maghimo 
kamo it kasugtanan sa amo nak indi ninro giunhon kag amo mga katawuhan.” 

7 Pero nagsabat kag mga Israelinhon, “Baka taga-rili ra ara kamo mayungot sa amo. 
Kada indi ra kami puyding maghimo it kasugtanan sa inro.” 

8 Ag nagpakitluoy sinra kang Josue, “Nakahanra kami nak magpaulipon sa inro.” 
Bag-o nagpangutana si Josue sa inra, “Sin-o kamo ag taga-riin kamo?” 
9 Nagsabat sinra, “Halin kami sa abang yadong lugar. Nagpali kami rili dahil amo 

narunggan kag tungor sa GINO-O nak inro Dios. Ag amo ra narunggan kag tanang Ida 
inghimo sa Ehipto, 10 ag sa ruhang (2) hari nak Amornon nak taga-Jordan sa bandang 
subatan nak sina Haring Sihon it Heshbon, ag Haring Og it Bashan nak nakaistar sa 
Ashtarot. 11 Kada ingsugo kami it amo mga pinuno ag amo tanang mga kasimanwa nak 
maghanra it pagkaon ag magpali dili, agor magpakigkita sa inro pramas isiling nak 
hanra kami nak magserbisyo sa inro, basta't maghimo yang kamo it kasugtanan sa amo 
nak indi ninro kami giunhon. 12 Muyati po ninro kag amo tinapay, sa amo paghalin ruto 
ay mainit pa kali, pero ngasing ay matugasey ag amagoney. 13 Kaling mga susudlan 
nak human sa anit it hadop ay bag-o pa it katong amo ingbutangan it ayak, pero muyati 
po, ngasing ay sira-siraey. Kag amo mga yamit ag sandalyas ay naibasey dahil sa amo 
mayado nak inghalinan.” 

14 Ngani, nagpati kag mga Israelinhon sa mga ebidensya nak inra ingpakita, pero 
waya sinra nagpangutana sa GINO-O tungor dili. 15 Ag naghimo si Josue it kasugtanan 
sa inra, nak indi sinra giunhon o aber matyon man. Ag nagsumpa kag mga 
nagpapamuno sa mga Israelinhon para riling kasugtanan. 

16 Pagkalipas it tatlong (3) adlaw, pagkatapos nak ingpamatuuran kag inra kasugtanan 
ay nabalitaan it mga Israelinhon nak mayungot yang yaki sa inra kag ing-iistaran it 
katong mga tawo. 17 Kada naghalin kag mga Israelinhon pramas hanapon kag inra 
inghalinan. Ag pagkalipas it tatlong adlaw ay nakaabot sinra sa mga banwa nak 
ing-iistaran it katong mga tawo. Kali ay kag mga banwa it Gibeon, Kepira, Beerot ag 
Kiriyat-Jearim. 18 Pero waya sinra igyusuba it mga Israelinhon dahil inggwa sinra it 
kasugtanan nak inghimo sa mga nagpapamuno sa mga Israelinhon sa pangayan it inra 
GINO-O, kag Dios it Israel. 

Nagreklamo ngasing kag mga Israelinhon sa inra mga pinuno. 19 Pero nagsabat kag 
tanang mga pinuno, “Inggwa kita it ingsumpaan sa inra sa pangayan it GINO-O, nak 
Dios it Israel, kada ngasing indi nato sinra puyding uliton. 20 Tuyar kali kag ato ahimuon 
sa inra. Indi nato sinra gimatyon, kundi apabad-an yangey nato sinra nak mabuhi, 
sabaling kita ay parusahan pa it Dios pag ato asiraon kag ato sinumpaan sa inra. 
21 Pero ahimuon nato sinra nak manugpangahoy ag manugsag-ob it ato bug-os nak 

katawuhan.” Ag imaw matuor kag natabo sa mga taga-Gibeon, kumporme sa ingsiling it 
mga pinuno tungor sa inra. 

22 Bag-o, ingpayungot ni Josue kag mga taga-Gibeon ag nagsiling sida, “Asing inro 
kami ingluko? Asing inro ingsiling nak kamo ay halin pa sa mayadong lugar, pero 
taga-rili yang yaki ra kamo mayungot sa amo? 23 Dahil rili sa inro inghimo, isumpa kamo 
it Dios. Tuna ngasing, kamo ay maserbisyo sa bayay it amo Dios bilang 
manugpangahoy ag manugsag-ob.” 

24 Sinra ay nagsabat kang Josue, “Ginghimo namo kali dahil nahadlok kami sabaling 
kami ay inro matyon. Dahil amo nabalitaan nak ingsugo it GINO-O nak inro Dios si 
Moises nak Ida suguon, nak ita-o sa inro kaling duta ag matyon kag tanang nakaistar 
rili. 25 Ngasing, rahali kami nagpapairayom sa inro gahom. Kamo kag masusunor kung 
ni-o kag inro gustong himuon sa amo.” 

26 Ngani, waya gituguti ni Josue nak sinra ay matyon it mga Israelinhon. 27 Pero sinra 
ay inghimo ni Josue nak manugpangahoy ag manugsag-ob it mga Israelinhon, ag imaw 
ra para sa altar it GINO-O. Hanggang ngasing, ginghihimo gihapon ninra kaling trabaho 
sa lugar nak ingpili it GINO-O kung hariin Sida adayawon. 

10 

Kag Pagpundo it Adlaw 
1 Ngasing, nabalitaan it hari it Herusalem nak si Adoni-Zedek nak ing-agaw ni Josue 

kag Ai ag ingpirding gador nida it husto ag ingmatay kag hari it kaling lugar, tuyar sa ida 
inghimo sa Jerico ag sa hari it kali. Nabalitaan ra nida nak kag mga taga-Gibeon ay 
nagpakig-amigo sa mga Israelinhon ag sinra ay nagpangabuhi nak kaibahan ninra. 
2 Nahadlok nak gador sida ag kag mga tawo nak ida nasasakupan, kumo ayam nida 
nak kag Gibeon ay usang importanting syudad nak inggwa it naggagahom nak hari. 
Kaling syudad ay mas marako kisa sa Ai, ag kag inra tanang mga kayake ay gamon sa 
pagpakiglaban. 3 Kada nagparaya it mensahe si Haring Adoni-Zedek sa mga hari nak 
sina Hoham it Hebron, Piram it Jarmut, Japia it Lakish ag Debir it Eglon. 4 Imaw kali kag 
ida mensahe, “Buligi ako ninro nak magyusob sa Gibeon, dahil kag inra mga katawuhan 
ay nagpakig-amigo kang Josue ag sa mga Israelinhon.” 

5 Ngani, nagkausa kag limang (5) hari it mga Amornon: Kag hari it Herusalem, Hebron, 
Jarmut, Lakish ag Eglon. Inra ingtipon kag inra tanang mga sundalo ag ingyusob kag 
Gibeon. 

6 Pagkatabo it kali kag taga-Gibeon ay nagparaya it mensahe kang Josue sa kampo it 
Gilgal. Kag inra siling ay, “Bad-ey kami gipabad-e, kami nak imo mga ulipon. Pali nak 
raan dili ag salbara kami. Buligi kami, dahil ingpapagkausahan kami it tanang mga hari 
it mga Amornon nak nakaistar sa mga kabagunturan.” 

7 Kada naghalin si Josue sa Gilgal kaibahan kag ida tanang mga sundalo, ag imaw ra 
kag ida tanang mga sundalo nak mga gamon sa pagpakiglaban ay kanunotey. 8 Ag 
nagsiling kag GINO-O kang Josue, “Bad-ey kamo gikahadlok. Ingtaoy Nako sa inro kag 
pagraog. Waya it aber si-o sa inra kag makakapirde sa inro.” 

9 Sa suyor it usang gab-i ay nagbaktas sina Josue halin sa Gilgal, ag inra ingyusob 
kag mga kaaway nak wayang gador it kamalay-malay. 10 Gingkibot it GINO-O kag mga 
kaaway it katong nakita ninra kag mga Israelinhon, kada maramo sa inra kag ingmatay 

sa Gibeon. Kag iba ra sa inra ay ingyagor ag ingmatay sa rayanan patukar sa 
Bet-Horon hastang sa Azeka ag Makeda. 11 Padayon gihapon kag pagyagor it mga 
Israelinhon sa inra myentras sinra ay nag-uus-os halin sa Bet-Horon. Ag habang sinra 
ay papagto sa Azeka, sinra ay ingpauyanan it GINO-O it mararagkong yelo halin sa 
langit ag sinra ay napangmatay. Mas maramo sa inra kag namatay sa mararagkong 
yelo kisa sa patayom it mga Israelinhon. 

12 It kag adlaw nak ingparaog it GINO-O kag mga Israelinhon laban sa mga Amornon, 
si Josue ay nagpangamuyo sa GINO-O it makusog nak boses pramas iparungog sa 
mga Israelinhon, 

“Adlaw, magpundo ka sa ibabaw it Gibeon! 
Ag ikaw ra buyan, 

magpundo ka sa ibabaw it Suong it Ayalon.” 
13 Kada, nagpundo kag adlaw ag buyan 

hastang napirde it mga Israelinhon 
kag inra mga kaaway. 

Kaling natabo ay nakasuyat sa Libro ni Jashar. 
Nagpundo kag adlaw sa tunga it langit ag kali ay waya gisugbo sa bug-os nak adlaw. 

14 Waya pa natabo kag tuyar tuna it kato hastang ngasing, kag adlaw it katong nagsabat 
kag GINO-O sa pangamuyo it tawo nak tuyar it kali. Matuor nak kag GINO-O ay 
nagpapakiglaban para sa mga Israelinhon. 

15 Pagkatapos it kali, si Josue ag kag ida tanang mga sundalo nak Israelinhon ay 
nagbalik sa inra kampo sa Gilgal. 

Kag Pagpirde sa Limang Hari it mga Amornon 
16 Ngasing, kag limang (5) hari it mga Amornon ay nagtakas ag nagtago sa kuyba it 

Makeda. 17 Pero inggwa it nakakita nak sinra ay hagto, ag kali ay inra ingsiling kang 
Josue. 18 Kada nagsiling si Josue, “Tabuni ninro it maragkong mga bato kag yuba it 
kuyba ag bantayan. 19 Pero indi kamo magpermi ruto, kundi inro ayaguron ag yusubon 
kag mga nabilin nak mga kaaway. Siguraduha ninro nak indi sinra makasuyor sa inra 
syudad, dahil sinra ay ita-o sa inro it GINO-O nak inro Dios.” 

20 Ngani, halos naubos it matay ni Josue ag it mga Israelinhon kag inra tanang mga 
kaaway. Pero inggwa ra it apilang nabilin nak nakatakas ag nakasuyor sa mga di pader 
nak syudad. 21 Pagkatapos, kag tanang sundalo ay nakabalik it hilway sa Makeda kung 
hariin kag inra kampo ag si Josue. Ag tuna it kato, wayaey it nagkasa-kasa nak 
magbisaya it laban sa mga Israelinhon. 

22 Bag-o si Josue ay nagsiling, “Buksi ninro kag kuyba ag ray-on dili sa ako kag limang 
hari.” 

23 Kada inra ingpaliwas sa kuyba kag limang hari: Kag hari it Herusalem, Hebron, 
Jarmut, Lakish ag Eglon. 24 It katong naitaoy kang Josue kag limang hari, ida ingtipon 
kag tanang mga kayaking Israelinhon. Ag sida ay nagbisaya sa mga kumander it ida 
mga sundalo, “Maley kamo, dama-e ninro kag liog it kaling mga hari.” Kada 
nagpayungot sinra ag imaw matuor ninra it inghimo. 

25 Nagsiling ra si Josue sa inra, “Badaey kamo gikahadlok o aber mawar-an it buot. 
Magpakatibay kamo ag maging maisog, dahil tuyar it kali kag ahimuon it GINO-O sa 
tanang inro mga kaaway.” 26 Ag ingpamatay ni Josue kag limang hari ag ingpabitin sa 

limang (5) puno hastang maghapon. 
27 It katong nagsugboy kag adlaw, ingpabaoy ni Josue kag inra mga yawas sa mga 

puno ag ingpapilak sa kuyba nak inra ingtaguan. Kada inra ingtabunan it mga 
maragkong bato kag yuba it kuyba nak hastang ngasing ay ruto pa gihapon. 

Ingsakop nina Josue kag Iba pang mga Lugar it mga Amornon 
28 It katong adlaw rang kato, ingsakop ni Josue kag Makeda. Ing-ubos it matay nida 

kag tanang nakaistar ruto, ag imaw ra kag inra hari. Ingsira nak gador nida kali, ag 
waya nak gador it natura nak buhi. Ag kag inghimo ni Josue sa hari it Makeda ay imaw 
ra kag ida inghimo sa hari it Jerico. 

29 Pagkatapos, tuna sa Makeda, ay nagpagto si Josue ag kag tanang mga Israelinhon 
sa Libna ag kali ay inra ra ingyusob. 30 Ingta-o ra sa inra it GINO-O kag syudad ag kag 
inra hari. Ingmatay ra ninra kag tanang nakaistar rili, ag waya nak gador it ingbilin nak 
buhi. Ag inghimo ra ni Josue sa hari it Libna kag ida inghimo sa hari it Jerico. 

31 Pagkahalin sa Libna, nagpagto ray sinrang tanan sa Lakish. Bag-o inra kali 
ingpalibutan ag ingyusob. 32 Ag sa ika-ruhang (2) adlaw it inra pagpakiglaban ay ingta-o 
it GINO-O sa inra kag Lakish. Tuyar sa inra inghimo sa Libna, ingmatay ra ninra kag 
tanang nakaistar sa Lakish. 33 Myentras ingyuyusob ninra kag Lakish, kag hari it Gezer 
nak si Horam ag ida mga sundalo ay nagbulig sa Lakish, pero napirde gihapon sinra 
nina Josue, ag waya it nabilin nak buhi sa inra. 

34 Halin sa Lakish ay nagpagto si Josue ag kag tanang mga Israelinhon sa Eglon. 
Ingpalibutan ra ninra kali ag ingyusob. 35 It kag adlaw rang kato, nasakop ninra kag mga 
nakaistar raha ag ing-ubos it matay kag tanang tawo ruto tuyar sa inra inghimo sa 
Lakish. 

36 Halin ray sa Eglon, nagtukar sinrang tanan sa Hebron ag ingyusob kali. 37 Inra 
ingsakop kag syudad ag ingmatay ninra kag hari ag tanang nakaistar raha, ag imaw ra 
sa mga mayungot nak baryo. Waya it nabilin nak buhi. Ingsira nak gador ninra kag 
bug-os nak syudad ag ing-ubos it matay kag tanang tawo ruto tuyar sa inra inghimo sa 
Eglon. 

38 Pagkatapos it kali, nagbalik sina Josue ag nagyusob sa Debir. 39 Ingbaoy ninra kag 
syudad ag ingmatay kag hari ag tanang nakaistar raha, ag imaw ra kag mga tawo sa 
mga mayungot nak baryo. Ingsira nak gador ninra kali ag ing-ubos it matay kag tanang 
tawo raha hastang waya nak gador it nabilin nak buhi. Kag inra inghimo sa Hebron ag 
Libna ag sa mga hari it kali ay imaw ra kag inra inghimo sa Debir ag sa hari it kali. 

40 Ngani, nasakop ni Josue kag bug-os nak kadutaan, kaumir kag mga kabagunturan, 
kag kadutaan it Negeb, kag kabukiran sa bandang sugbuhan ag mga paus-uson sa 
bandang subatan mayungot sa Minatay nak Ragat, ag imaw ra kag inra tanang mga 
hari rili. Ing-ubos nak gador it matay nina Josue kag tanang nakaistar rili, ag waya it 
nabilin nak buhi. Ginghimo kali ninra kumporme sa sugo it GINO-O, kag Dios it Israel. 
41 Ingsakop ni Josue kag mga lugar halin sa Kadesh-Barnea hastang sa Gaza ag tuna 
ra sa bug-os nak kadutaan it Gosen hastang sa Gibeon. 42 Nasakop ra nina Josue kag 
tanang kadutaan ag mga hari it kali sa usang (1) beses yang nak pagyusob. Ag kina ay 
dahil sa GINO-O, kag Dios it Israel ay imaw kag nagbulig sa inra pagpakiglaban. 

43 Pagkatapos it kali, nagbalikey si Josue ag kag tanang mga Israelinhon sa inra 
kampo sa Gilgal. 



Josue (preliminary edition) 

 

17 

 

11 

Ingsakop nina Josue kag mga Banwa sa Bandang Norte 
1 It katong nabalitaan ni Jabin nak hari it Hazor kag mga pagraog it mga Israelinhon, 

sida ay nagparaya it mensahe sa ibang mga hari pramas pangabayon sinra nak 
magkausa sa ida sa pagpakiglaban sa mga Israelinhon. Kag ida ingpatawag ay kag hari 
it Madon nak si Jobab, kag mga hari it Shimron ag Acsap, 2 ag imaw ra kag mga hari 
nak asa mga kabagunturan sa bandang norte, kag mga hari sa Suong it Jordan nak asa 
bandang habagatan it Ragat it Galileya, pati kag mga hari sa kabukiran sa bandang 
sugbuhan ag sa mga baybay it Dor sa bandang sugbuhan. 3 Ingparaya ra nida kag 
mensahe sa mga hari it mga Canaanhon ag sa bandang subatan ag sugbuhan sa Suba 
it Jordan, sa mga hari it mga Amornon, Hetanhon, Pereznon ag Jebusnon nak nakaistar 
sa mga kabagunturan. Imaw ra sa mga hari it mga Hebinhon sa ubos it Baguntor it 
Hermon sa lugar it Mizpa. 4 Nag-abot kag tanang hari kaibahan kag inra mga sundalo 
nak tuyar it ramo sa baybay sa ragat. Maramo ra sinrang kabayo ag karwahe. 
5 Nagtipon sinrang tanan ag nagkampo sa habig it mga Sapa it Merom pramas 
magpakiglaban sa mga Israelinhon. 

6 Ag nagsiling kag GINO-O kang Josue, “Indi kamo dapat mahadlok sa inra dahil 
insulip sa tuyar ra it kaling oras, ita-o Nako sinrang tanan sa inrong mga Israelinhon 
pramas matyon. Kag inra mga kabayo ay inro apiangon, ag kag inra mga karwahe ay 
inro asunugon.” 

7 Ngani, gulping nagyusob si Josue ag kag ida tanang mga sundalo sa inra mga 
kaaway sa mga Sapa it Merom. 8 Ag sinra ay ingparaog it GINO-O laban sa inra mga 
kaaway. Ag ingyagor ninra kag inra mga kaaway hastang gador sa marakong syudad it 
Sidon ag sa Misrepot-Maim sa bandang norte, hastang sa Suong it Mizpa sa bandang 
amihan. Ingpangmatay ninra kag inra mga kaaway hastang magkaubos. 9 Ag inghimo 
nina Josue sa inra kag ingsugo it GINO-O. Ingpiang ninra kag inra mga kabayo ag 
ingsunog kag inra mga karwahe. 

10 Pagkatapos, nagbalik sina Josue ag ingsakop ninra kag Hazor ag ingmatay kag hari 
it kali. It katong mga panahong kato, kag Hazor kag pinaka-puno it tanang gingharian. 
11 Ing-ubos ra ninra it matay kag tanang nakaistar raha. Ingwagit nak gador ninra kali ag 
waya it nabilin nak buhi. Kaling syudad ay inra ingsunog. 

12 Ingsakop nina Josue kag tanang mga syudad ag ing-ubos ninra it matay kag tanang 
nakaistar rili pati kag mga hari it kali. Ingsira nak gador ninra kali kumporme sa sugo 
nina Moises nak suguon it GINO-O. 13 Pero waya gisunuga it mga Israelinhon kag mga 
syudad sa mga bubaguntor, puyra yang sa Hazor. 14 Kag tanan nak nabaoy it mga 
Israelinhon nak mga hadop ag mga kagamitan riling mga syudad ay ingbaoy ninra para 
sa inra mga sarili. Pero ing-ubos ninra it matay kag tanang nakaistar dili, ag wayang 
gador it nabilin nak buhi. 15 Imaw kali kag ingsugo it GINO-O kang Moises nak dapat 
nidang himuon, ag imaw ray kali kag ingsugo ni Moises kang Josue. Inghimo ni Josue 
kag tanan nak ingsugo it GINO-O kang Moises. 

16 Ngani, ingsakop nina Josue kag bug-os nak kadutaan: Kag mga kabagunturan, kag 
bug-os nak kadutaan it Negeb, kag bug-os nak kadutaan it Gosen, kag mga kabukiran 
sa bandang sugbuhan, kag Suong it Jordan, pati kag mga kabagunturan ag kapatagan 
it Israel. 17 Kag kadutaan nak inra nasakupan ay nagtuna sa Baguntor it Halak nak 

patukar sa Seir hastang sa Baal-Gad sa Suong it Lebanon sa ubos it Baguntor it 
Hermon. Ingrakop ag ingmatay nida kag tanang mga hari it mga lugar nak kali, 18 sa 
mahabang panahon it inra pagpakiglaban. 19 Waya it syudad nak gustong 
magpakig-usa sa mga Israelinhon, puyra yang sa mga Hebinhon nak nakaistar sa 
Gibeon. Kag tanan nak waya gita-o it katimunungan sa inra ay namatay sa 
pagpakiglaban. 20 Kumo ingpatugas it GINO-O kag inra tagipusuon, kada sinra ay 
mapakipaglaban sa mga Israelinhon ag sinra ay ingmatay matuor it wayang gador it 
kaluoy, kumporme sa ingsugo it GINO-O kang Moises. 

21 It katong mga panahon rang kato, ingyusob nina Josue kag mga lahi nina Ának nak 
nakaistar sa mga kabagunturan it mga syudad it Hebron, Debir ag Anab, ag sa tanang 
kabagunturan nak nasakop it mga lahi nina Juda ag Israel. Ing-ubos nak gador sinra it 
matay nina Josue, pati kag inra mga syudad. 22 Wayaey it natura nak kasimanwa sa lahi 
ni Ának sa nasasakupan it mga Israelinhon, pero inggwa pa it natura sa inra mga 
syudad it Gaza, Gat ag Ashdod. 

23 Ngani, ingsakop nina Josue kag tanang kadutaan, kumporme sa ingsugo it GINO-O 
kang Moises. Kali ay ingta-o it GINO-O sa mga Israelinhon bilang inra panublion, ag kali 
ay inra ingparti kumporme sa inra mga lahi. 

Pagkatapos it kina kag bug-os nak kadutaan ay nagkainggway it katimunungan ag 
wayaey it pagpakiglaban. 

12 

Kag mga Hari nak Napirde sa Bandang Subatan it Jordan 
1-2 Ngasing imaw kali kag mga lugar nak nasakop it mga Israelinhon sa bandang 

subatan sa Suba it Jordan, tuna sa Suong it Suba it Arnon hastang sa Baguntor it 
Hermon. Kaibahaney rili kag bug-os nak kadutaan sa bandang subatan it Jordan. Imaw 
kali kag mga hari nak napirde it mga lahi it Israelinhon: 

Si Haring Sihon nak Amornon ay nakaistar sa Heshbon. Sakop nida kag 
katunga it Gilead. Kali ay tuna sa Aroer, katambi it Suong it Arnon, ag halin sa 
tunga it kali hastang sa Suong it Jaboc nak imaw kag giryunan it kadutaan it mga 
Amornon. 3 Sakop ra ni Sihon kag duta sa bandang subatan sa Suong it Jordan, 
tuna sa Ragat it Galileya hastang sa Bet-Jeshimot, sa bandang subatan it 
Minatay nak Ragat, ag hastang sa bandang habagatan sa ubos it Baguntor it 
Pisga. 

4 Kag ika-ruhang (2) hari nak ingpirde it mga Israelinhon ay si Haring Og sa 
lugar it Bashan. Sida ay usa (1) sa mga nabilin nak Repaimnon, ag sida ay 
nakaistar sa Ashtarot ag sa Edrei. 5 Kag mga lugar nak nasakop ni Og ay kag 
Baguntor it Hermon, Saleca, ag kag bug-os nak lugar it Bashan hastang sa mga 
giryunan it Geshur ag Maaca, ag imaw ra kag katunga it Gilead, hastang sa 
giryunan it Heshbon nak kag hari ay si Sihon. 

6 Kaling mga hari ay ingpirde it mga Israelinhon ag ni Moises nak suguon it GINO-O. 
Ag kag inra mga kadutaan ay ingta-o ni Moises sa mga lahi nina Ruben, Gad ag sa 
katunga it lahi ni Manase bilang inra panublion. 

Kag mga Hari nak Napirde sa Bandang Sugbuhan it Jordan 
7 Ingsakop ra ni Josue ag it mga Israelinhon kag mga lugar sa bandang sugbuhan it 

Jordan, tuna sa tunga it syudad it Baal-Gad sa Suong it Lebanon hastang sa Baguntor it 
Halak nak patukar sa Seir. Ingta-o ni Josue kaling mga lugar sa mga Israelinhon bilang 
inra panublion. Kaling mga lugar ay ida ingparti kumporme sa inra mga lahi. 8 Kaling 
mga lugar ay kag mga kabagunturan, mga kabukiran sa bandang sugbuhan it Suong it 
Jordan, mga paus-uson it kabagunturan ag disyerto sa bandang habagatan nak imaw 
kag Negeb. Kali ay ing-istaran dati it mga Hetanhon, Amornon, Canaanhon, Pereznon, 
Hebinhon ag mga Jebusnon. 

Imaw kali kag mga hari it katong mga lugar nak ingpirde ni Josue ag it mga 
Israelinhon: 

9 Kag hari it Jerico, ag kag hari it Ai mayungot sa Betel, 
10 kag hari it Herusalem, ag kag hari it Hebron, 
11 kag hari it Harmot, ag kag hari it Lakish, 
12 kag hari it Eglon, ag kag hari it Gezer, 
13 kag hari it Debir, ag kag hari it Geder, 
14 kag hari it Horma, ag kag hari it Arad, 
15 kag hari it Libna, ag kag hari it Adulam, 
16 kag hari it Makeda, ag kag hari it Betel, 
17 kag hari it Tapua, ag kag hari it Heper, 
18 kag hari it Apek, ag kag hari it Lasharon, 
19 kag hari it Madon, ag kag hari it Hazor, 
20 kag hari it Shimron-Meron, ag kag hari it Acsap, 
21 kag hari it Taanac, ag kag hari it Megido, 
22 kag hari it Kedesh, ag kag hari it Jokneam sa Carmel, 
23 kag hari it Dor sa Napat-Dor, ag kag hari it Goyim 

sa Gilgal, 
24 ag kag hari it Tirza. 

Imaw kali kag treyntay-unong (31) hari nak ingpirde ni Josue ag it mga Israelinhon. 

13 

KAG PAGPARTI IT KADUTAAN SA BANDANG SUBATAN IT JORDAN 
1 Ngasing, si Josue ay subrang guyangey. Ag nagsiling kag GINO-O sa ida, 

“Maguyangey ikaw, pero karamo pa kag mga duta nak dapat nimong sakupon.” 
2 “Imaw pa kali kag mga duta nak nabibilin: Kag tanang kadutaan it mga 

Pilistinhon ag Geshurnon, 3 kaumir pa gihapon kag mga nasasakupan it mga 
Canaanhon.” 

“Sa bandang habagatan, kag tanang kadutaan it mga Canaanhon ay tuna sa 
Suba it Shihor sa bandang subatan it Ehipto, hastang sa giryunan it Ekron sa 
bandang norte. Kaibahan kag limang (5) syudad it mga Pilistinhon nak imaw kag 
Gaza, Ashdod, Ashkelon, Gat ag Ekron, pati kag kadutaan it mga taga-Avim 4 sa 
bandang habagatan.” 

“Ag sa bandang norte, kag tanang kadutaan it mga Canaanhon ay tuna sa 
Meara, nak dati ay sakop it mga taga-Sidon hastang sa Apek, nak asa giryunan it 

mga kadutaan it mga Amornon. 5 Kaumir ra kag kadutaan kung hariin nakaistar 
kag mga taga-Gebal, ag kag tanang parti it Lebanon sa bandang subatan, tuna 
sa Baal-Gad sa ubos it Baguntor it Hermon hastang sa Lebo-Hamat.” 

6 “Kaumir ra kag bug-os nak mga kabagunturan tuna sa Lebanon hastang sa 
Misrepot-Maim, nak sakop pa it tanang mga taga-Sidon. Bag-o pa kamo 
mag-abot pramas magyusob ay Akoey sinra natabog riling mga lugar. Siguruha 
yang nak mapaparti-parti kaling mga kadutaan sa mga Israelinhon bilang 
panublion ninra, kumporme sa Ako sugo sa imo. 7 Ibhan kali sa mga kadutaan 
nak apartihon sa sidam (9) nak lahi ag imaw ra para sa katunga it lahi ni 
Manase.” 

8 Ngani, ingtaoy ni Moises nak suguon it Dios kag kaparti it mga lahi nina Ruben, Gad 
ag katunga it lahi ni Manase sa bandang subatan it Suba it Jordan. 

9 Kag inra duta ay tuna sa banwa it Aroer nak asa katambi it Suong it Suba it 
Arnon, kaibahaney kag banwa sa tunga it kali parayan sa bug-os nak kapatagan, 
tuna sa Medeba hastang sa banwa it Dibon. 10 Ag kaumir pati kag tanang syudad 
nak ingpapamunuan ni Haring Sihon nak Amornon, bilang hari it Heshbon, 
hastang sa giryunan it mga Amonhon. 

11 Kaumir ra kag Gilead, pati kag ing-iistaran it mga taga-Geshur ag mga 
taga-Maaca, kag bug-os nak Baguntor it Hermon ag kag bug-os nak lugar it 
Bashan hastang sa Saleca. 12 Kaumir ra kag gingharian ni Og nak naghari sa 
Ashtarot ag sa Edrei. Si Og ay usa sa mga nabilin nak Repaimnon. Sinra ay 
ingpirde ni Moises ag ingpahalin sa inra mga kadutaan. 13 Pero waya natabog it 
mga Israelinhon kag mga taga-Geshur ag taga-Maaca, kada nakaistar pa 
gihapon sinra raha kaibahan it mga Israelinhon hastang ngasing. 

Kag Rason Kung Asing Waya Gitaw-i ni Moises kag Dutasa Lahi ni Levi 
14 Kag lahi yang ni Levi kag waya gitaw-i ni Moises it duta bilang panublion. Kag inra 

mababaton ay kag kapartihan it mga halar nak ingparayan sa kayado nak para sa 
GINO-O, kag Dios it mga Israelinhon, kumporme sa ingsiling Nida kang Moises. 

Kag Kadutaan nak Ingta-o ni Moises sa Lahi ni Ruben 
15 Ngasing, imaw kali kag mga naparti nak duta nak ingta-o ni Moises sa lahi ni 

Ruben, ag kali ay ingparti kumporme sa bawat panimayay: 
16 Kag inra nasakop ay tuna sa banwa it Aroer nak asa katambi it Suong it Suba 

it Arnon, kaibahan kag banwa nak asa tunga it kali, hastang sa bug-os nak 
kapatagan it Medeba. 17 Kaumir ra kag Heshbon ag kag tanang banwa sa 
kapatagan tuyar sa: Dibon, Bamot-Baal, Bet-Baal-Meon, 18 Jahaz, Kedemot, 
Mepaat, 19 Kiryataim, Sibma, Zeret-Shahar nak asa bubaguntor nak sa tunga it 
suong, 20 Bet-Peor, kag mga paus-uson it Bet-Jeshimot sa Baguntor it Pisga, 
21 ag kag tanang banwa sa bug-os it kapatagan ag kag tanang lugar nak 
nasasakupan it hari it mga Amornon nak si Sihon it Heshbon. 

Napirde sida ni Moises pati kag mga pinuno it Midian nak sina Evi, Rekem, Zur, 
Hur ag Reba. Sinrang tanan ay naghari sa inra mga kadutaan sa pagpanguna ni 
Sihon. 22 Kaibahan ra sa mga ingmatay it mga Israelinhon ay si Balaam nak 
manghuhula nak anak ni Beor. 

23 Kag Suba it Jordan ay imaw kag giryunan it lahi ni Ruben. Imaw kali kag mga 
banwa ag baryo nak ingta-o sa ida lahi nak ingparti kumporme sa bawat 
panimayay. 

Kag Kadutaan nak Ingta-o ni Moises sa Lahi ni Gad 
24 Ag ngasing ay imaw ra kali kag naparti nak duta nak ingta-o ni Moises sa lahi ni 

Gad, nak ingparti kumporme sa bawat panimayay: 
25 Kag inra ingsakop ay kag lugar it Jazer ag kag tanang banwa it Gilead, ag 

kag katunga nak kadutaan it mga Amonhon hastang sa Aroer mayungot sa 
Rabba. 26 Kaumir pati kag kadutaan halin sa Heshbon hastang sa Ramat-Mizpa 
ag Betonim, ag tuna sa Mahanaim hastang sa ugbos it Lo-Debar. 27 Kag mga 
duta nak inra nabaton sa Suong it Jordan ay kag Bet-Haram, Bet-Nimra, Sucot, 
Zapon ag kag nabibilin sa lugar nak ingpapamunuan ni Haring Sihon it Heshbon. 
Kag ugbos sa bandang sugbuhan ay kag Suba it Jordan hastang sa Ragat it 
Galileya. 28 Imaw kina kag mga banwa ag baryo nak ingta-o sa lahi ni Gad ag 
ingparti kumporme sa bawat panimayay. 

Kag Kadutaan nak Ingta-o ni Moises sa Katunga it Lahi ni Manase 
29 Imaw ra kali kag mga naparti nak duta nak ingta-o ni Moises sa katunga it lahi ni 

Manase, nak ingparti kumporme sa bawat panimayay: 
30 Kag inra nasakop ay tuna sa Mahanaim hastang sa bug-os it Bashan, kag 

bug-os nak lugar nak ingpapangunahan ni Haring Og it Bashan, pati kag tanang 
banwa it Jair nak sakop ra it Bashan, saisentang (60) banwa tanan. 31 Kaumir ra 
kag katunga it Gilead, ag kag Ashtarot ag Edrei, imaw ra kag mga syudad sa 
Bashan nak dati ay gingsasakupan ni Og. 

Imaw kali kag mga duta nak ingta-o sa katunga it mga lahi ni Makir nak anak ni 
Manase, nak ingparti kumporme sa bawat panimayay. 

32 Imaw kali kag pagparti-parti ni Moises sa mga kadutaan sa bandang subatan it 
Jerico ag Jordan, it katong ruto sida sa kapatagan it Moab. 33 Pero para sa lahi ni Levi, 
sinra ay waya gitaw-i ni Moises it duta bilang panublion, kumo kag inra apanublion ay 
kag GINO-O, kag Dios it lahi it Israelinhon, kumporme sa ingpromisa sa inra. 

14 

KAG PAGPARTI IT KADUTAAN SA BANDANG SUGBUHAN IT 
JORDAN 

1 Ngasing, imaw kali kag mga lugar sa Canaan nak ingpanubli it ibang mga inanak ni 
Jacob nak waya pa it duta. Si Eleazar nak Pinaka-mataas nak Saserdote ag si Josue 
nak anak ni Nun, kaibahan kag mga pinuno it mga lahi it mga Israelinhon kag 
nagparti-parti it kali bilang inra panublion. 2 Kumporme sa sugo it GINO-O kang Moises, 
kag mga kadutaan it sidam ag tungang mga lahi (9.5) ay ingparti-parti sa inra parayan 
sa pagbunot-bunutan. 3 Ingtaoy ra ni Moises sa ruha ag tungang (2.5) lahi kag inra 
kaparti sa bandang subatan it Suba it Jordan, 4 dahil kag mga lahi ni Jose ay ingtunga 
sa ruha, kag lahi ni Manase ag kag lahi ni Epraim. Waya gitaw-i it duta kag mga inanak 
ni Levi, pero ingtaw-an sinra it mga banwa nak inra aistaran ag mga bukir para sa inra 

mga hadop. 5 Ngani, tuyar kali kag pagparti-parti it mga duta para sa mga inanak ni 
Jacob, kumporme sa sugo it GINO-O kang Moises. 

Kag Hebron ay Ingta-o ni Josue kang Caleb 
6 Usang adlaw nagpagto kag pilang bilog nak mga inanak ni Juda sa Gilgal kung hariin 

si Josue. Kag usa (1) sa inra ay si Caleb nak anak ni Jepune nak Cenisnon. Nagsiling 
sida kang Josue, “Narumruman pa baga nimo kag ingbisaya it GINO-O kang Moises 
nak suguon it Dios, tungor sa atong ruha (2), it katong ruto pa kita sa Kadesh-Barnea? 
7 Ako ay kwarentang (40) tuig pa yang it katong ingsugo ako ni Moises nak suguon it 
GINO-O halin sa Kadesh-Barnea pramas magtiktik rutong lugar. Ag ako ingsiling sa ida 
kag ako tanang naayaman. 8 Pero inghadlok it ako mga kaibahan kag ato mga 
kasimanwa tungor sa inra nakita, pero ako ay nagtuman sa GINO-O nak ako Dios nak 
inggwa it katutom. 9 Kada tong adlaw rang kato, nagpromisa si Moises sa ako. Siling 
nida, ‘Kumo matutom ikaw sa pagtuman sa GINO-O nak ako Dios, mapapasa-imo ag 
sa imo mga inanak katong duta nak imo ingpagtuan pramas magtiktik.’ 

10 “Josue, nakalipasey kag kwarentay-singkong (45) tuig it katong ingsiling kato it 
GINO-O parayan kang Moises. Aber kag mga Israelinhon ay nagpapasaydo-saydo it 
lugar sa disyerto, ako ay padayon gihapon nak ingbubuhi it GINO-O hastang ngasing 
nak ako ay otsentay-singkong (85) tuigey. 11 Ag kag ako kusog ay pareho gihapon it 
katong mga panahon nak ako ay ingsugo ni Moises. Kaya pa gihapon nako nak 
magpakiglaban pareho it katong dati. 12 Kada, taw-aney sa ako kaling kabagunturan nak 
ingpromisa it GINO-O sa ako it kato. Ikaw mismo kag nakarungog it kato nak nakaistar 
ruto kag mga lahi ni Ának ag matibay nak gador kag inra syudad nak inggwa it mga 
pader. Pero sa bulig it GINO-O, ako sinra mapapalayas rutong lugar, kumporme sa Ida 
promisa sa ako.” 

13 Ngani, ingbendisyunan ni Josue si Caleb nak anak ni Jepune, ag ingta-o sa ida kag 
syudad it Hebron bilang ida panublion. 14 Kada hastang ngasing kag Hebron ay 
propriyedad it mga inanak ni Caleb nak anak ni Jepune nak Cenisnon, dahil ingtutuman 
nida kag GINO-O, kag Dios it Israel, nak inggwa it katutom. 15 It kato kag pangayan it 
Hebron ay Kiriyat-Arba bilang pagrumrom kang Arba, kag pinaka-bantog sa mga lahi ni 
Ának. 

Pagkatapos it kina kag bug-os nak kadutaan ay nagkainggway it katimunungan ag 
wayaey it pagpakiglaban. 

15 

Kag Kadutaan nak Ingta-o sa Lahi ni Juda 
1 Imaw kali kag kadutaan nak nabaton it lahi ni Juda, nak ingparti kumporme sa bawat 

panimayay. Kag kadutaan ay abot hastang sa giryunan it Edom sa bandang habagatan, 
sa ugbos it Disyerto it Zin. 

2 Kag inra giryunan sa bandang habagatan ay tuna sa baybay it habagatan nak 
sakop it Minatay nak Ragat, 3 papagto sa bandang habagatan it Rayan Patukar it 
Akrabim hastang sa Disyerto it Zin, papagto sa bandang habagatan it 
Kadesh-Barnea, lampas pa sa Hezron, patukar sa Adar ag paliko papagto sa 
Karka, 4 papagto sa Azmon, parayan sa Suong it Ehipto hastang sa Ragat it 

Mediteranyo. Imaw kali kag giryunan it Juda sa bandang habagatan. 
5 Kag inra giryunan sa bandang subatan ay kag Minatay nak Ragat hastang sa 

liwasan it tubi it Suba it Jordan. 
Ag kag giryunan sa bandang norte ay tuna sa ingliliwasan it tubi it Suba it 

Jordan, 6 patukar sa Bet-Hogla, diretso sa bandang norte it Bet-Araba hastang sa 
Bato ni Bohan. Si Bohan ay anak ni Ruben. 7 Ag imaw ra, tuna riling mga lugar 
papagto kali sa Suong it Acor hastang sa Debir, paliko sa bandang norte papagto 
sa Gilgal nak nakaatubang sa Rayan nak Patukar it Adumim sa bandang 
habagatan kung hariin nagliliwas kag tubi. Ag kaling inra mga duta ay abot pang 
gador sa mga busay it En-Shemesh ag paliwas it En-Rogel. 8 Tuna riling mga 
lugar, papagto kali sa Suong it Ben-Hinom hastang sa bandang habagatan 
paus-uson sa syudad it mga Jebusnon. Kali ay kag Herusalem. Tuna rili, patukar 
kali sa tumbo it baguntor sa bandang sugbuhan it Suong it Ben-Hinom hastang 
sa ugbos it bandang norte it Suong it Repaim. 9 Ag tuna rili, papagto kali sa 
Busay it Neptoa, paliwas sa mga banwa nak mayungot sa Baguntor it Epron. 
Tuna ruto, paus-os kali sa Baala nak imaw kag Kiriyat-Jearim. 10 Tuna rili, paliko 
ray kali papagto sa bandang sugbuhan it Baala papagto sa Baguntor it Seir. Ag 
pagkatapos, papagto kali sa bandang norte sa paus-uson it Baguntor it Jearim 
nak imaw kag Kesalon, papagto sa Bet-Shemesh ag marayan sa Timna. 11 Tuna 
riling mga lugar ay diretso pang gador kali sa parti it norte sa paus-uson it Ekron, 
paliko papagto sa Sikeron, ag marayan sa Baguntor it Baala hastang sa Jabneel. 
Kag giryunan it kali ay kag Ragat it Mediteranyo. 

12 Ag imawey ra kali kag giryunan sa bandang sugbuhan. 
Imaw kali kag mga giryunan sa palibot it mga duta nak ingparti kumporme sa bawat 

panimayay it lahi ni Juda. 

Kag Kadutaan nak Ingtaoy kang Caleb 

(Mga Hukom 1:11-15) 

13 Ngasing, ingsugo it GINO-O si Josue nak kag usang (1) parti it duta it lahi ni Juda 
ay ita-o kang Caleb nak anak ni Jepune. Kaling duta ay kag Kiriyat-Arba, nak imaw kag 
Hebron. Si Arba ay imaw kag tatay ni Ának. 14 Ag ingpalayas ni Caleb rutong duta kag 
tatlong (3) lahi ni Ának: Kag panimayay nina Sheshai, Ahiman ag Talmai. 15 Tuna ruto 
ay ingyusob nida kag mga nakaistar sa Debir, nak it kato ay ingtatawag nak 
Kiriyat-Seper. 16 Ag nagsiling si Caleb, “Kung sin-o man kag makakapirde ag 
makakaagaw it Kiriyat-Seper ay ako ita-o kag ako anak nak kabade nak si Acsa bilang 
maging asawa.” 17 Si Otniel nak anak ni Kenaz nak manghor ni Caleb kag nakaagaw it 
syudad. Kada kang Otniel ingta-o ni Caleb kag ida anak para maging asawa. 

18 It katong nakasayey sinra, ing-ingganyo ni Acsa kag ida asawa nak maghagar pa 
sinra sa ida tatay it rugang nak duta. Ngani nagpagto si Acsa kang Caleb. Pagkapilhig 
nida sa asno, sida ay ingpangutana ni Caleb, “Ni-o kag imo kinahangyan?” 

19 Nagsabat si Acsa, “Tatay, mahagar tan-a ako it pabor sa imo. Gusto tan-a nako nak 
maghagar it duta nak inggwa it mga tuburan, dahil kag imo ingta-o nak duta sa ako sa 
Negeb ay waya it mga tuburan.” Kada ingta-o sa ida ni Caleb kag lugar nak inggwa it 
mga tuburan sa ibabaw ag sa ubos it Negeb. 

Kag mga Syudad it Lahi ni Juda 
20 Kag mga syudad nak nabaton it lahi ni Juda nak ingparti kumporme sa bawat 

panimayay ay: 
21 Kag mga banwa sa bandang habagatan, sa pinaka-ugbos it Negeb mayungot sa 

giryunan it Edom ay kag Kabzeel, Eder, Jagur, 22 Kina, Dimona, Adada, 
23 Kedesh, Hazor, Itnan, 24 Zip, Telem, Bealot, 25 Hazor-Hadata, Keriot-Hezron 
nak imaw kag Hazor, 26 Amam, Shema, Molada, 27 Hazar-Gada, Heshmon, 
Bet-Pelet, 28 Hazar-Shual, Beerseba, Biziotia, 29 Baala, Iyim, Ezem, 30 Eltolad, 
Kesil, Horma, 31 Ziklag, Madmana, Sansana, 32 Lebaot, Shilhim, Ayin ag 
Rimon. 

Beyntey-nwebeng (29) banwa tanan, kaibahaney kag mga baryo sa palibot it 
kali. 

33 Kag mga banwa sa ubos it kabukiran sa bandang sugbuhan ay kag Estaol, Zora, 
Ashna 34 Zanoa, En-Ganim, Tapua, Enam, 35 Jarmut, Adulam, Soco, Azeka, 
36 Shaaraim, Aditaim ag Gedera (o Gederotaim). 

Katorseng (14) banwa tanan, kaibahaney kag mga baryo sa palibot it kali. 
37 Kaumir ra kag Zenan, Hadasha, Migdal-Gad, 38 Delean, Mizpa, Joktheel, 

39 Lakish, Bozkat, Eglon, 40 Cabon, Lamas, Kitlis, 41 Gederot, Bet-Dagon, 
Naama ag Makeda. 

Dese-sais (16) nak banwa tanan, kaibahaney kag mga baryo sa palibot it kali. 
42 Kaumir ra kag Libna, Eter, Ashan, 43 Ipta, Ashna, Nezib, 44 Keila, Aczib ag 

Maresha. 
Sidam (9) nak banwa tanan, kaibahaney kag mga baryo sa palibot it kali. 

45 Imaw ra kag Ekron ag mga banwa ag mga baryo sa palibot it kali, 46 ag kag 
tanang banwa ag mga baryo nak mayungot sa Ashdod, tuna sa Ekron 
papagto sa Ragat it Mediteranyo. 47 Pati kag Ashdod ag Gaza, kaumir kag 
mga banwa ag baryo sa palibot it kali, hastang sa Suong it Ehipto ag imaw ra 
kag baybay sa Ragat it Mediteranyo. 

48 Kag mga banwa sa kabukiran ay Shamir, Jatir, Soco, 49 Dana, Kiriyat-Sana nak 
imaw kag Debir, 50 Anab, Estemo, Anim, 51 Gosen, Holon ag Gilo. 

Onseng (11) banwa tanan, kaibahaney kag mga baryo sa palibot it kali. 
52 Imaw ra kag Arab, Duma, Eshan, 53 Janim, Bet-Tapua, Apeka, 54 Humta, 

Kiriyat-Arba nak imaw kag Hebron ag Zior. 
Sidam (9) nak banwa tanan, kaibahaney kag mga baryo sa palibot it kali. 

55 Kaumir ra kag Maon, Carmel, Zip, Juta, 56 Jezreel, Jokdeam, Zanoa, 57 Cain, 
Gibea ag Timna. 

Sampuyong (10) banwa tanan, kaibahaney kag mga baryo sa palibot it kali. 
58 Imaw ra kag Halhul, Bet-Zur, Gedor, 59 Maarat, Bet-Anot ag Eltikon. 

An-om (6) nak banwa tanan, kaibahaney kag mga baryo sa palibot it kali. 
60 Kag Kiriyat-Baal nak imaw kag Kiriyat-Jearim ag kag Rabba. 

Ruhang (2) banwa tanan, kaibahaney kag mga baryo sa palibot it kali. 
61 Kag mga banwa sa disyerto ay Bet-Araba, Midin, Secaca, 62 Nibshan, kag 

banwa it Asin ag kag En-Gedi. 
An-om (6) nak banwa tanan, kaibahaney kag mga baryo sa palibot it kali. 

63 Pero indi mapahalin it lahi ni Juda kag mga Jebusnon nak nakaistar sa Herusalem. 

Kada hastang ngasing ruto pa gihapon sinra nakaistar kaibahan it mga katawuhan it 
Juda. 

16 

Kag Kadutaan nak Ingta-o sa mga Lahi nina Epraim ag Manase 
1 Kag duta nak ingta-o sa mga lahi ni Jose ay tuna sa Suba it Jordan mayungot 

sa Jerico, sa bandang subatan it mga busay it Jerico papagto sa disyerto ag sa 
kabagunturan it Betel. 2 Tuna sa Betel nak imaw kag Luz, marayan kali sa Atarot 
nak imaw kag ing-iistar it mga Arknon, 3 ag paus-os sa bandang sugbuhan 
papagto sa lugar it mga taga-Japleya, hastang sa giryunan it mababa nak 
Bet-Horon. Ag diretso pa kali sa Gezer hastang sa Ragat it Mediteranyo. 

4 Imaw kali kag nabaton nak kaparti it mga lahi ni Manase ag ni Epraim nak ruhang (2) 
anak ni Jose. 

5 Kag duta nak sakop it lahi ni Epraim ay ingparti kumporme sa bawat panimayay. 
Kag giryunan it kali sa bandang subatan ay tuna sa Atarot-Adar papagto sa 

mataas nak Bet-Horon, 6 hastang sa Ragat it Mediteranyo. Kag giryunan it kali sa 
bandang norte ay tuna sa Micmetat ag paliko pa bandang subatan sa 
Taanat-Shelo, ag marayan sa bandang subatan it Janoa. 7 Ag tuna ray sa Janoa 
ay paubos kali sa Atarot ag Naara, ag marayan sa Jerico papagto sa Jordan. 
8 Tuna ray sa Tapua, kag giryunan it kali ay papagto sa bandang sugbuhan ag 
marayan sa Suong it Kana hastang sa Ragat it Mediteranyo. Imaw kali kag duta 
nak ingta-o sa lahi ni Epraim nak ingparti kumporme sa bawat panimayay. 
9 Kaumir ra kag tanang mga banwa ag baryo nak ingta-o sa mga taga-Epraim 
nak sakop it mga duta ni Manase. 

10 Waya ninra gipahalina kag mga Canaanhon nak nakaistar sa Gezer, kada inggwa 
pa it mga Canaanhon nak nakaistar ruto kaibahan it mga katawuhan it Epraim hastang 
ngasing, pero sinra ay inghimo nak mga ulipon. 

17 

Kag Kadutaan it Katunga it Lahi ni Manase 
1 Inggwa ra it ingta-o nak mga duta para sa katunga it lahi ni Manase, nak panganay ni 

Jose. Kag Gilead ag Bashan sa bandang subatan it Suba it Jordan ay ingta-o kang 
Makir, nak panganay ni Manase, dahil sida ay maadong sundalo. Si Makir kag tatay ni 
Gilead. 2 Kag duta sa bandang sugbuhan it Suba it Jordan ay ingta-o sa ibang 
katungang lahi ni Manase: Imaw kali kag panimayay nina Abiezer, Helek, Asriel, 
Siquem, Heper ag Shemida. Sinra kag mga kayake nak anak ni Manase ag mga pinuno 
it inra mga panimayay. 

3 Ngasing, inggwa it usang tawo nak kag ngayan ay si Zelopehad. Sida ay anak ni 
Heper ag apo ni Gilead. Si Gilead ay anak ni Makir, ag si Makir ay anak ni Manase. Si 
Zelopehad ay waya anak nak kayake kundi mga kabade yang. Kag inra mga pangayan 
ay: Mala, Noe, Hogla, Milca ag Tirza. 4 Kaling mga kabade ay nagpagto kana Eleazar 
nak Pinaka-mataas nak Saserdote ag kang Josue nak anak ni Nun, ag imaw ra sa mga 
pinuno, ag nagsiling, “Nagsugo kag GINO-O kang Moises nak kami ay taw-an it duta 

pareho sa ida pagta-o sa amo mga hali nak kayake.” Kada sinra ay ingtaw-an it kaparti 
kumporme sa sugo it GINO-O. 

5 Imaw kali kag dahilan kung asing kag lahi ni Manase ay nakabaton it sampuyong 
(10) parti it duta. Buko pa kaibahan raha sa inra naparti kag Gilead ag Bashan sa 
bandang subatan it Suba it Jordan, 6 ag kumo nataw-aney ra kag mga kabade pareho 
sa inra mga kalahing kayake, kada kag Gilead ay ingta-o sa iba pang mga inanak nak 
kayake ni Manase. 

7 Kag giryunan it duta ni Manase ay tuna sa duta it lahi ni Aser hastang sa 
Micmetat sa bandang subatan it Siquem, papagto sa bandang habagatan sa 
duta it mga nakaistar mayungot sa Tuburan it Tapua. 8 Kag mga duta sa palibot it 
Tapua ay para sa mga inanak ni Manase, pero kag banwa it Tapua nak asa 
giryunan it duta ni Manase ay para ray sa mga inanak ni Epraim. 9 Bag-o kag 
giryunan ay diretsuhan sa bandang habagatan hastang sa Suong it Kana. Ruto 
sa suong ay inggwa it mga banwa nak kag tag-iya ay kag lahi ni Epraim, aber 
kali ay kaibahan sa mga banwa it lahi ni Manase. Kag giryunan it lahi ni Manase 
ay marayan sa bandang norte it suong hastang sa Ragat it Mediteranyo. 10 Kag 
duta sa bandang habagatan it suong ay para sa lahi ni Epraim. Ag kag duta sa 
bandang norte it suong ay para sa lahi ni Manase. Kag giryunan it duta it lahi ni 
Manase sa bandang sugbuhan ay kag Ragat it Mediteranyo. Ag kag sa bandang 
norte it lahi ni Manase ay lahi ni Aser, ag kag sa bandang amihan ay sa lahi ni 
Isacar. 

11 Imaw kali kag mga banwa sa duta it lahi nina Isacar ag Aser nak ingta-o sa 
lahi ni Manase: Kag Bet-Shan, Ibleam, Dor nak ingtatawag rang Napat-Dor, 
Endor, Taanac ag Megido, kaibahaney kag mga baryo sa palibot it kali. 

12 Pero waya napapagto kaling mga banwa sa lahi ni Manase dahil indi ninra 
mapahalin kag mga Canaanhon ruto. 13 Ugaling tong kag mga Israelinhon ay 
nagraramoey, kaling mga Canaanhon ay inra inghuman nak mga ulipon, pero waya 
ninra igpwersaha it pahalin. 

14 Nagsiling kag mga lahi ni Jose kang Josue, “Asing usa (1) yang nak parti it duta kag 
imo ingta-o sa amo? Abang ramo kami, kumo kami ay ingpakamaado it GINO-O.” 

15 Nagsabat si Josue, “Kung matuor nak maramo kamo ag maisot para sa inro kag 
mga kabagunturan it Epraim, pagto kamo sa mga kayhasan it mga Pereznon ag 
Repaimnon. Limpyuha ninro katong mga lugar para sa inro sarili.” 

16 Nagsiling kag mga lahi ni Jose, “Kag mga kabagunturan ay maisot para sa amo. Ag 
indi namo makaya kag tanang mga Canaanhon sa kapatagan, dahil inggwa sinra it mga 
karwaheng saysayon. Ag imaw ra kag mga Canaanhon sa Bet-Shan ag sa mga baryo 
nak nakapalibot dili ag sa Suong it Jezreel.” 

17 Nagsabat si Josue, “Dahil kamo ay abang ramo ag makusog, buko yang usa (1) kag 
inro kaparti. 18 Mapapasa-inro ra kag mga kayhasan ag kabagunturan. Aber malikot kali, 
inro yang alimpyuhan, kumo kali ay mapapasa-inro tuna sa puno hastang sa ugbos. Ag 
siguradong mapapahalin ninro kag mga Canaanhon aber makusog pa sinra ag inggwa 
it mga karwaheng saysayon.” 

18 

Kag Pagparti-parti it Iba pang mga Kadutaan 
1 It katong nasakopey ninra katong lugar, kag mga Israelinhon ay nagtipon sa Shelo 

ag nagpatukor it Toldang Dayawan. 2 Inggwa pa it pitong (7) lahi kag mga Israelinhon 
nak waya pa napapartihe it duta. 

3 Kada nagsiling si Josue sa mga Israelinhon: “Ni-o pa it rugay bag-o ninro masakop 
kag natutura nak duta nak ingta-o sa inro it GINO-O, kag Dios it inro mga ginikanan? 
4 Pili kamo it tatlong (3) tawo sa bawat lahi. Sinra ay Ako apapagtuon pramas muyatan 
katong natutura nak duta. Pagkatapos mabalik sinra sa ako nak inggwa it rayang mapa 
nak inra inghuman nak nagpapakita kung pauno partihon katong duta. 5 Partiha katong 
duta sa pito, bukoey kaumir kag duta it lahi ni Juda sa bandang habagatan ag kag duta 
it lahi ni Jose sa bandang norte. 6 Pag marayay ninro kag mapasa-ako, 
mapabunot-bunutan nak raan ako sa presensya it GINO-O nak ato Dios, kung 
kanin-ong lahi mapapagto kag bawat parti it duta. 7 Pero kag mga inanak ni Levi ay indi 
gipartihan it duta, kumo kag inra kaparti ay kag pagserbisyo sa GINO-O bilang mga 
saserdote. Kag mga lahi nina Gad, Ruben ag kag katunga it lahi ni Manase ay 
nakabatoney it inra kaparting duta sa bandang subatan it Suba it Jordan, nak ingta-o sa 
inra ni Moises nak suguon it GINO-O.” 

8 It katong mahaliney kag mga tawo nak napili, nagsiling si Josue sa inra, “Muyatan 
ninro kag bug-os nak kadutaan ag himuan kali it mapa. Pagkatapos mabalik kamo rili sa 
ako sa Shelo, dahil mapalabunutan nak raan ako sa presensya it GINO-O kung 
kanin-ong lahi mapapagto kag bawat parti it duta.” 

9 Ngani, naghaliney katong mga tawo nak mamuyat rutong bug-os nak kadutaan. Ag 
pagkatapos inghumanan ninra it mapa kaling duta ag kali ay naparti sa pito. Inra inglista 
kag bawat banwa ag baryo nak nasakop it bawat parti. Bag-o sinra ay nagbalik kang 
Josue sa Shelo. 10 Pagkatapos it pagbunot-bunutan sa presensya it GINO-O, ingtaw-an 
ni Josue it duta kag bawat lahi it Israel nak waya it duta. 

Kag Kadutaan nak Ingta-o sa Lahi ni Benjamin 
11 Kag unang (1) parti it kadutaan nak nabunot ay para sa lahi ni Benjamin. Kaling 

kadutaan ay sa tunga it mga kadutaan nak ingta-o it kato sa mga lahi ni Juda ag sa mga 
lahi ni Jose. 

12 Kag giryunan it kali sa bandang norte ay tuna sa Suba it Jordan patukar sa 
baguntor sa bandang norte it Jerico. Pagkatapos patukar kali sa bandang 
sugbuhan it mga kabagunturan hastang sa disyerto it Bet-Aven. 13 Tuna raha, 
papagto ray kali sa paus-uson nak asa bandang habagatan it Luz nak imaw kag 
Betel. Pagkatapos paus-os ray kali sa Atarot-Adar, sa baguntor sa bandang 
habagatan it Mababa nak Bet-Horon. 

14 Tuna raha, papagto ray kali sa bandang sugbuhan it bukir nak nakaatubang 
sa Bet-Horon ag papagto sa bandang habagatan. Kali ay nagtapos sa 
Kiriyat-Baal nak imaw kag Kiriyat-Jearim, usang banwa it lahi ni Juda. Imaw kali 
kag nasakop sa bandang sugbuhan. 

15 Kag giryunan sa bandang habagatan ay tuna sa giryunan it Kiriyat-Jearim. 
Tuna raha, papagto kali sa bandang sugbuhan sa mga busay it Neptoa. 

16 Paus-os kali sa ubos it baguntor nak nakaatubang sa Suong it Ben-Hinom. 
Kaling suong ay asa bandang norte it Suong it Repaim. Tuna ruto, kaling suong 
ay papagto sa Suong it Hinom sa bandang habagataney it syudad it mga 
Jebusnon, paus-os sa En-Rogel. 17 Kali ay paliko pa-norte papagto sa 
En-Shemesh hastang sa Gelilot nak nakaatubang sa Rayan nak Patukar it 
Adumin. Ag pagkatapos paus-os kali sa Bato ni Bohan nak anak ni Ruben. 18 Ag 
marayan kali sa bandang habig it norte nak nakaatubang sa Suong it Jordan 
paus-os sa suong mismo. 19 Ag pagkatapos papagto ray kali sa bandang norteng 
paus-uson sa Bet-Hogla, ag natapos kali sa bandang norte it Minatay nak Ragat, 
kung hariin kag ingliliwasan it tubi it Suba it Jordan sa bandang habagatan. Imaw 
kali kag giryunan sa bandang habagatan. 

20 Kag Suba it Jordan ay imaw kag giryunan sa bandang subatan. 
Imaw kina kag mga giryunan it duta sa palibot nak nabaton it mga lahi ni Benjamin ag 

ingparti kumporme sa bawat panimayay. 

Kag mga Syudad nak Naparti it Lahi ni Benjamin 
21 Imaw kali kag mga syudad nak ingta-o sa lahi ni Benjamin nak ingparti kumporme 

sa bawat panimayay: 
Jerico, Bet-Hogla, Emek-Keziz, 22 Bet-Araba, Zemaraim, Betel, 23 Avim, Para, 

Opra, 24 Kepar-Amoni, Opni ag Geba. 
Doseng (12) banwa tanan, kaibahaney kag mga baryo it kali. 
25 Kag rugang pa dili ay kag Gibeon, Rama, Beerot, 26 Mizpa, Kepira, Moza, 

27 Rekem, Irpeel, Tarala, 28 Zela, Haelep, kag Jebus nak imaw kag Herusalem, 
Gibea ag Kiriyat-Jearim. 

Katorseng (14) banwa tanan, kaibahaney kag mga baryo sa palibot it kali. 
Imaw kali kag mga duta nak nabaton it lahi ni Benjamin nak ingparti kumporme sa 

bawat panimayay. 

19 

Kag Kadutaan nak Ingta-o sa Lahi ni Simeon 
1 Kag pangruha (2) nak ingpartihan it duta ay kag mga panimayay it lahi ni Simeon. 

Kag inra duta ay asa tunga it duta nak ingta-o sa lahi ni Juda. 
2 Kaumir dili kag Beerseba (o Seba), Molada, 3 Hazar-Shual, Bala, Ezem, 

4 Eltolad, Betul, Horma, 5 Ziklag, Bet-Marcabot, Hazar-Susa, 6 Bet-Lebaot ag 
Sharuhen. 

Treseng (13) banwa tanan, kaibahaney kag mga baryo sa palibot it kali. 
7 Rugang pa rili kag Ayin, Rimon, Eter ag Ashan. 
Ap-at (4) nak banwa tanan, kaibahaney kag tanang mga baryo sa palibot it kali, 

8 hastang sa Balaat-Beer nak imaw kag Rama sa Negeb. 
Imaw kali kag duta nak nabaton it lahi ni Simeon nak ingparti kumporme sa bawat 

panimayay. 9 Kag ibang parti it kaling duta ay halin sa lahi ni Juda, kumo kag ingta-o sa 
inra ay subrang liway para sa inra. Kada nagpagto sa lahi ni Simeon kag parting suyor it 
kaling duta ni Juda. 

Kag Kadutaan nak Ingta-o sa Lahi ni Zabulon 
10 Kag pangtatlo (3) nak ingpartihan it duta ay kag mga panimayay it lahi ni Zabulon. 

Kag giryunan it inra duta ay tuna sa Sarid. 11 Tuna ruto sa Sarid ay papagto kali 
sa bandang sugbuhan: Sa Marala, sa Dabeshet, ag diretso pang gador hastang 
sa ingliliwasan it tubi sa bandang subatan it Jokneam. 12 Tuna sa yudong parti it 
Sarid, papagto kali sa bandang subatan sa giryunan it Kislot-Tabor, ag 
diretsuhan sa Daberat hastang Japia. 13 Tuna ray raha, papagto kali sa bandang 
subatan sa Gat-Heper, sa Et-Kazim, sa Rimon ag maliko papagto sa Nea. 14 Kag 
giryunan it Zabulon sa bandang norte ay nagrarayan sa Hanaton ag kali ay 
natapos sa Suong it Ipta-El. 

15 Doseng (12) banwa tanan, kaibahaney kag mga baryo sa palibot it kali. 
Kaumir ra kag mga banwa it Katat, Nahalal, Shimron, Idala ag Betlehem. 

16 Imaw kali kag mga banwa ag baryo nak ingta-o sa lahi ni Zabulon nak ingparti 
kumporme sa bawat panimayay. 

Kag Kadutaan nak Ingta-o sa Lahi ni Isacar 
17 Kag pang-ap-at (4) nak ingpartihan it duta ay kag panimayay it lahi ni Isacar. 

18 Imaw kali kag mga syudad nak sakop ninra: 
Jezreel, Kesulot, Shunem, 19 Haparaim, Shion, Anaharat, 20 Rabit, Kishyon, 

Ebez, 21 Remet, En-Ganim, En-Hada, Bet-Pazez. 22 Kag giryunan it kaling duta 
ay abot hastang sa Tabor, Shahazuma ag sa Bet-Shemesh hastang sa Suba it 
Jordan. 

Dese-sais (16) nak banwa tanan, kaibahaney kag mga baryo sa palibot it kali. 
23 Imaw kali kag mga banwa ag baryo nak nabaton sa lahi ni Isacar nak ingtunga 

kumporme sa bawat panimayay. 

Kag Kadutaan nak Ingta-o sa Lahi ni Aser 
24 Kag panglimang (5) ingpartihan it duta ay kag panimayay it lahi ni Aser. 25 Imaw kali 

kag mga banwa nak sakop ninra: 
Helkat, Hali, Beten, Acsap, 26 Alamelec, Amad ag Mishal. Kag giryunan it kaling 

mga duta ay abot sa Carmel ag Shihor-Libnat, 27 bag-o paliko kali pa-subatan 
papagto sa Bet-Dagon ag abot sa Zabulon ag sa Suong it Ipta-El. Pagkatapos, 
papagto ray kali sa bandang norte sa Bet-Emek ag Niel. Ag papagto pa kali sa 
bandang norte hastang sa Cabul, 28 Abdon, Rehob, Hammon, Kana ag hastang 
sa marakong syudad it Sidon. 29 Pagkatapos, maliko ray kali papagto sa Rama 
ag sa inggwa it pader nak banwa it Tiro, papagto sa Hosa, ag natapos kali sa 
inggwa it Ragat it Mediteranyo. Kag iba pa nak mga banwa nak sakop ninra ay 
kag Mahalab, Aczib, 30 Uma, Apek ag Rehob. 

Beyntey-dos (22) nak banwa tanan, kaibahaney kag mga banwa sa palibot it 
kali. 

31 Imaw kali kag mga banwa ag baryo nak ingta-o sa lahi ni Aser nak ingparti 
kumporme sa bawat panimayay. 

Kag Kadutaan nak Ingta-o sa Lahi ni Naptali 
32 Kag ika-an-om (6) nak ingpartihan it duta ay kag mga panimayay it lahi ni Naptali. 

33 Kag giryunan it inra duta sa bandang sugbuhan ay tuna sa Helep, sa 
marakong puno sa Zaananim papagto sa Adami-Nekeb ag Jabneel hastang sa 
Lakum, ag natapos sa Suba it Jordan. 34 Ag tuna raha, maliko kali papagto sa 
Aznot-Tabor ag sa Hukok hastang sa giryunan it Zabulon sa bandang habagatan 
ag sa giryunan it Aser sa bandang sugbuhan, ag sa Suba it Jordan sa bandang 
subatan. 35 Kag mga napaderan nak syudad nak sakop it kaling mga duta ay kag: 
Zidim, Zer, Hamat, Rakat, Kineret, 36 Adama, Rama, Hazor, 37 Kedesh, Edrei, 
En-Hazor, 38 Iron, Migdal-El, Horem, Bet-Anat ag Bet-Shemesh. 

Dese-nwebeng (19) banwa tanan, kaibahaney kag mga baryo sa palibot it kali. 
39 Imaw kina kag mga banwa ag baryo nak ingta-o it lahi ni Naptali nak ingparti 

kumporme sa bawat panimayay. 

Kag Kadutaan nak Ingta-o sa Lahi ni Dan 
40 Kag ika-pito (7) nak ingpartihan it duta ay kag mga panimayay it lahi ni Dan. 41 Imaw 

kali kag mga banwa nak sakop ninra: 
Zora, Estaol, Ir-Shemesh, 42 Shaalabin, Ayalon, Itla, 43 Elon, Timna, Ekron, 

44 Elteke, Gibeton, Baalat, 45 Jehud, Bene-Berak, Gat-Rimon, 46 Me-Jarkon ag 
Rakon, pati ra kag duta nak nakaatubang sa Jopa. 

47 It katong kag lahi ni Dan ay nahirapan sa pag-agaw it inra duta, ay ingyusob ninra 
kag Leshem ag ingmatay kag mga nakaistar ruto. Kali ay inra naagaw ag rutoy sinra 
nag-istar. Kag pangayan it kali ay inra ingbayduhan it Dan kumporme sa pangayan it 
inra ginikanan nak si Dan. 

48 Imaw kali kag mga banwa ag baryo nak ingta-o sa lahi ni Dan nak ingparti 
kumporme sa bawat panimayay. 

Kag Kadutaan nak Ingta-o kang Josue 
49 It katong napartey it mga Israelinhon kag inra mga duta, ay inra ra ingtaw-an si 

Josue nak anak ni Nun it ida kaparti. 50 Kumporme sa sugo it GINO-O, inra ingta-o kang 
Josue kag banwa nak ida inghahagar nak imaw kag Timnat-Sera sa kabagunturan it 
Epraim. 

51 Kag nagparti-parti it mga kadutaan ay si Eleazar nak Pinaka-mataas nak saserdote, 
si Josue nak anak ni Nun ag kag mga pinuno it bawat lahi it mga Israelinhon. Kali ay 
inra ginghimo parayan sa pagbunot-bunutan sa presensya it GINO-O, sa rayanan it 
Toldang Dayawan ruto sa Shelo. Ngani, nataposey kag pagparti-parti it mga kadutaan. 

20 

KAG MGA SYUDAD BILANG RAYAGANAN 
(Mga Bilang 35:9-15; Deuteronomio 19:1-13) 

1 Usang adlaw nagsiling kag GINO-O kang Josue, 2 “Silingga kag mga Israelinhon nak 
magpili sinra it pilang syudad bilang inra rayaganan pramas magtago kumporme sa Ako 
ingsiling sa inro it kato parayan kang Moises. 3 Kag tawo nak nakamatay nak waya 
gihuhungra ay puyding magrayagan agor magpermi ruto. Sida ay malilibri rutong mga 

tawo nak gustong magbayos sa ida. 4 Puyde sidang magrayagan agor magpermi sa 
usang syudad nak kali. Ruto ay maatubang sida sa mga nagpapamuno sa inggwa it 
pasuyuran it syudad ag mapahadag tungor sa natabo. Pagkatapos, sida ay apasuryon 
ag rutoy sida maistar. 5 Pag sida ay ayaguron it usang gustong magbayos sa ida, indi 
sida igta-o it mga nakaistar ruto. Sinra ay ida kakampi, kumo waya nida gihungra kag 
pagmatay sa ida isigkatawo, kundi namatay nida kali dahil sa ida kahangit. 6 Katong 
tawo nak nakamatay ay mapermi rutong syudad myentras ing-uusisa kag ida kaso sa 
atubangan it mga pomuluyo, ag myentras waya pa namamatay kag pinaka-mataas nak 
saserdote nak nagsiserbisyo sa mga panahon nak kina. Pagkatapos sida ay 
makakapauliey sa inra.” 

7 Kada inra ingpili kag Kedesh sa Galileya sa kabagunturan it Naptali, kag Siquem sa 
kabagunturan it Epraim, ag kag Kiriyat-Arba nak ingtatawag rang Hebron, sa 
kabagunturan it Juda. 8 Ag sa bandang subatan it Suba it Jordan ag Jerico, inra ingpili 
kag Bezer sa mataas nak kapatagan it disyerto nak sakop it lahi ni Ruben. Imaw ra kag 
Ramot sa Gilead nak sakop it mga lahi ni Gad, ag kag Golan sa Bashan nak sakop ra it 
lahi ni Manase. 9 Imaw kali kag ingpili nak mga syudad bilang rayaganan para sa mga 
Israelinhon ag sa mga dayo nak nag-iistar kaibahan ninra. Kung sin-o man kag 
nakamatay nak waya gihungra ay puyding magtakas papanha rahang mga syudad 
pramas indi sida gimatyon it mga tawo nak gustong magbayos sa ida, myentras waya 
pa nauusisa kag ida kaso sa atubangan it mga pomuluyo. 

21 

KAG MGA BANWA PARA SA MGA INANAK NI LEVI 
1 Ngasing, kag mga pinuno it mga inanak ni Levi ay nagpagto kana Eleazar nak 

Pinaka-mataas nak Saserdote, kang Josue nak anak ni Nun ag sa mga pinuno it ibang 
mga lahi it mga Israelinhon. 2 Ruto sa Shelo sa duta it Canaan, nagsiling sinra, “Kag 
GINO-O ay nagsugo parayan kang Moises, nak taw-an kuno kami it mga banwa nak 
amo aistaran ag mga pastuhan para sa amo mga hadop.” 

3 Kada kumporme sa sugo it GINO-O, kag mga inanak ni Levi ay ingtaw-an it mga 
banwa ag mga pastuhan nak halin sa mga duta it ibang mga lahi it Israelinhon. 

4 Kag unang mga inanak ni Levi nak nakabaton it mga banwa ay kag mga angkan ni 
Kohat. Kag angkan it unang (1) Pinaka-mataas nak Saserdote nak si Aaron ay halin sa 
angkan ni Kohat. Ag sinra ay nakabaton it treseng (13) banwa halin sa mga duta it mga 
lahi nina Juda, Simeon ag Benjamin. 5 Kag ibang mga angkan ni Kohat ay ingtaw-an it 
sampuyong (10) banwa halin sa mga duta it mga lahi nina Epraim, Dan ag katunga it 
lahi ni Manase sa bandang sugbuhan. 

6 Kag angkan ni Gerson ay ingtaw-an it treseng (13) banwa halin sa mga duta it mga 
lahi nina Isacar, Aser, Naptali ag sa katunga it lahi ni Manase sa Bashan sa bandang 
subatan. 

7 Kag angkan ni Merari ay ingtaw-an it doseng (12) banwa halin sa duta it mga lahi 
nina Ruben, Gad ag Zabulon. 

8 Kada parayan sa pagbunot-bunutan kag mga inanak ni Levi ay ingtaw-an it mga 
Israelinhon it mga banwa ag pastuhan kumporme sa sugo it GINO-O kang Moises. 

Kag mga Banwa halin sa mga Lahi nina Juda, Simeon ag Benjamin 
9-10 Kali kag mga pangayan it mga banwa nak halin sa mga duta it mga lahi nina 

Simeon ag Juda nak ingta-o sa mga angkan ni Aaron nak mga saserdote. Kag unang 
nabunot nak ingtaw-an it mga banwa ay kag mga angkan ni Kohat nak anak ni Levi. 

11 Ingta-o sa inra kag Kiriyat-Arba nak ingtatawag rang Hebron, sa 
kabagunturan it Juda, kaibahaney kag mga pastuhan sa palibot it kali. Si Arba 
kag tatay ni Ának. 12 Pero kag mga bukir it kaling mga banwa ag mga baryo sa 
palibot ay ingtaoy kang Caleb nak anak ni Jepune bilang ida kapartihan. 

13 Kada ingta-o sa mga angkan ni Aaron kag Hebron nak usa (1) sa mga 
syudad bilang rayaganan it tawong nakamatay nak waya gihuhungra. Kag ibang 
mga banwa nak ingta-o ra sa inra ay Libna, 14 Jatir, Estemoa, 15 Holon, Debir, 
16 Ayin ag Juta, Bet-Shemesh, kaibahaney kag mga pastuhan sa palibot it kali. 

Sidam (9) nak banwa tanan ay halin sa mga duta it mga lahi nina Simeon ag 
Juda. 

17-18 Ag sinra ay ingtaw-an ra it ap-at (4) nak banwa halin sa mga duta it lahi ni 
Benjamin. Kali ay kag Gibeon, Geba, Anatot ag Almon, kaibahaney kag mga 
pastuhan sa palibot it kali. 

19 Kag nabaton it mga saserdote nak angkan ni Aaron ay treseng (13) banwa tanan, 
kaibahaney kag mga pastuhan sa palibot it kali. 

Kag mga Banwa halin sa mga Lahi nina Epraim, Dan ag Katunga it Manase sa 
Bandang Sugbuhan 

20-22 Kag ibang mga angkan ni Kohat nak halin sa lahi ni Levi ay nakabaton it ap-at (4) 
nak banwa halin sa mga duta it lahi ni Epraim. 

Kali ay kag Siquem sa kabagunturan it Epraim nak usa (1) sa mga syudad 
bilang rayaganan, kung hariin puyding magrayagan agor magpermi ruto kag 
tawong nakamatay it waya gihuhungra, pati kag Gezer, Kibzaim ag Bet-Horon, 
kaibahaney kag mga pastuhan sa palibot it kali. 

23-24 Ingtaw-an ra sinra it ap-at (4) nak banwa halin sa mga duta it lahi ni Dan. 
Kali ay kag Elteke, Gibeton, Ayalon ag Gat-Rimon, kaibahaney kag mga 
pastuhan sa palibot it kali. 

25-26 Halin ra sa mga duta it katungang lahi ni Manase sa bandang sugbuhan ay 
nabaton ra ninra kag ruhang (2) banwa. Kali ay kag Taanac ag Gat-Rimon, 
kaibahaney kag mga pastuhan sa palibot it kali. 

Kag nabaton it ibang mga angkan ni Kohat ay sampuyong (10) banwa tanan, 
kaibahaney kag mga pastuhan sa palibot it kali. 

Kag mga Banwa halin sa mga Katunga it Lahi nina Manase sa Bandang Subatan, 
Isacar, Aser ag Naptali 

27 Kag mga angkan ni Gerson nak halin sa lahi ni Levi ay nakabaton it ruhang (2) 
syudad halin sa mga duta it katungang lahi ni Manase sa bandang subatan. 

Kali ay kag Golan sa Bashan nak usa sa mga syudad bilang rayaganan, kung 
hariin puyding magrayagan agor magpermi kag tawo nak nakamatay nak waya 
gihuhungra, kaibahaney kag mga pastuhan sa palibot it kali. 

28 Sinra ay ingtaw-an ra it ap-at (4) nak banwa halin sa mga duta it lahi ni 

Isacar. Kali ay kag Kishyon, Daberat, 29 Jarmut ag En-Ganim, kaibahaney kag 
mga pastuhan sa palibot it kali. 

30-31 Halin sa mga duta it lahi ni Aser ay nakabaton ra kag angkan ni Gerson it 
ap-at (4) nak banwa. Kali ay kag Mishal, Abdon, Helkat ag Rehob kaibahaney 
kag mga pastuhan rili. 

32-33 Sinra ay ingtaw-an ra it tatlong (3) syudad halin sa lahi ni Naptali. Kaling 
mga banwa ay kag Kedesh sa Galileya nak usa sa mga syudad bilang 
rayaganan, kung hariin puyding magrayagan agor magpermi ruto kag tawo nak 
nakamatay nak waya gihuhungra, pati kag Hamot-Dor ag Kartan, kaibahaney 
kag mga pastuhan sa palibot it kali. 

Kag nabaton it lahi ni Gerson ay treseng (13) banwa tanan, kaibahaney kag mga 
pastuhan. 

Kag mga Banwa halin sa mga Lahi nina Zabulon, Ruben ag Gad 
34-35 Kag mga natura halin sa mga inanak ni Levi nak imaw kag angkan ni Merari ay 

nakabaton it ap-at (4) nak banwa 
halin sa mga duta lahi ni Zabulon. 

Kali ay kag Jokneam, Karta, Dimna ag Nahalal, kaibahaney kag mga pastuhan 
sa palibot it kali. 

36-37 Sinra ay ingtaw-an ra it ap-at (4) nak banwa 
halin sa mga duta it lahi ni Ruben. 

Kali ay kag Bezer, Jahaz, Kedemot ag Mepaat, kaibahaney kag mga pastuhan 
sa palibot it kali. 

38-39 Ingtaw-an ra sinra it ap-at (4) nak syudad tanan 
halin sa mga duta it lahi ni Gad. 

Kali ay kag Ramot sa Gilead nak usa (1) sa mga syudad bilang rayaganan, 
kung hariin puyding magrayagan agor magpermi kag tawo nak nakamatay nak 
waya gihungra, pati kag Mahanaim, Heshbon ag Jazer, kaibahaney kag mga 
pastuhan sa palibot it kali. 

40 Kag nabaton it angkan ni Merari nak naghalin sa lahi ni Levi ay doseng (12) banwa 
tanan, kaibahaney kag mga pastuhan sa palibot it kali. 

41-42 Kag nabaton it mga inanak ni Levi nak halin sa kadutaan it ibang mga lahi it mga 
Israelinhon ay kwarentay-otsong (48) banwa tanan, kaibahaney kag mga pastuhan sa 
palibot it kaling tanan. 

Nag-istarey kag mga Lahi it Israel sa Kadutaan nak Inra Nasakop 
43 Ngani ingta-o it GINO-O sa mga Israelinhon kag tanang kadutaan nak Ida 

ingpromisa sa inra mga ginikanan. Katong mga duta ay inray nasakop ag rutoy sinra 
nag-istar. 44 Ag sinra ay ingtaw-an it GINO-O it kapahuwayan sa inra mga kalaban sa 
palibot kumporme sa Ida ingpromisa sa inra mga ginikanan. Waya sinra napirde it mga 
kalaban ninra, kumo sinra ay ingparaog it GINO-O sa tanang inra mga kalaban. 
45 Ingtupar it GINO-O kag tanang kaaduhan nak Ida ingpromisa sa mga katawuhan it 
Israel. 

22 

KAG PAGBALIK IT MGA LAHI NAK INGGWA IT DUTA SA BANDANG 
SUBATAN IT JORDAN 

1 Pagkatapos, kag mga katawuhan it mga lahi nina Ruben, Gad ag katunga it lahi ni 
Manase sa bandang subatan ay ingtipon ni Josue. 2 Ag nagbisaya sida sa inra, 
“Ingtuman ninro kag tanang ingsugo sa inro ni Moises nak suguon it GINO-O, ag kag 
ako tanang mga sugo ay inro ra ingtuman. 3 Hastang ngasing waya ninro gipapabad-e 
kag inro mga kahalihan nak mga Israelinhon, ag inro ingtuman it maado kag tanang 
ingsugo sa inro it GINO-O nak inro Dios. 4 Ag ngasing, nabatoney it inro mga kahalihan 
nak Israelinhon kag kapahuwayan nak ingpromisa sa inra it GINO-O. Kada balikey 
kamo sa inro mga lugar sa katabok it Suba it Jordan, sa duta nak ingta-o sa inro ni 
Moises nak suguon it GINO-O. 5 Pero indi ninro gilimtan nak tumanon kag mga 
kasuguan ag panudlo nak ingta-o sa inro ni Moises nak suguon it GINO-O. Palangga-a 
ninro kag GINO-O nak inro Dios. Magpangabuhi kamo kumporme sa Ida bug-os nak 
kabubut-on. Tumana ninro kag Ida mga kasuguan, maging matutom sa pagserbisyo sa 
Ida, ag serbisyuhan Sida it hugot sa inro tagipusuon ag bug-os nak sarili.” 

6 Ag sinra ay ingbendisyunan ni Josue. 7 Ngasing kag katunga it lahi ni Manase ay 
ingtaw-an ni Moises it mga duta sa bandang subatan it Jordan sa Bashan, ag kag 
katunga pang angkan ay ingtaw-an ni Josue it mga duta sa bandang sugbuhan it 
Jordan kaibahan it iba pang mga lahi. Ag sinra ay ingbendisyunan ni Josue it katong 
papauliey sinra sa inra tolda. 8 Ag sida ay nagsiling, “Pauliey kamo nak raya kag inro 
maramong kamanggaran, mga hadop, pilak, buyawan, bronse, saysayon ag mga yamit. 
Partihe ra ninro kag inro mga hali it inro mga napangbaoy sa inro mga kalaban.” 

9 Kada nagpinauliey kag mga katawuhan it mga lahi nina Ruben, Gad ag katunga it 
lahi ni Manase. Ag inra ingbilin kag inra mga kahalihan nak Israelinhon sa Shelo sa 
lugar it Canaan ag sinra ay nagbalik sa Gilead, sa duta nak inra naparti kumporme sa 
sugo it GINO-O parayan kang Moises. 

10 Pag-abot ninra sa Gelilot mayungot sa bandang sugbuhan it Jordan, kag mga lahi 
nina Ruben, Gad ag katunga it lahi ni Manase ay nagpatulay it marakong altar. Kaling 
lugar ay sakop pa sa duta it Canaan. 11 Ag pagkarungog it ibang mga Israelinhon nak 
nagpatulay kag mga lahi nina Ruben, Gad ag katunga it lahi ni Manase it altar sa 
giryunan it Canaan sa Gelilot, mayungot sa Suba it Jordan, 12 nagtipon kag tanang mga 
Israelinhon sa Shelo, pramas magpakiglaban sa inra. 

13 Ag ingsugo it mga Israelinhon si Finehasa nak anak it Pinaka-mataas nak Saserdote 
nak si Eleazar nak magpagto sa mga lahi nina Ruben, Gad ag katunga it lahi ni 
Manase. 14 Ag sida ay inggwa it kanunot nak sampuyong (10) pinuno halin sa bawat lahi 
it Israel. Bawat usa sa inra ay pinuno it inra lahi. 

15 Pag-abot ninra sa Gilead, nagsiling sinra sa mga lahi nina Ruben, Gad ag katunga it 
lahi ni Manase, 16 “Gustong maayaman it bug-os nak katawuhan it GINO-O kung asing 
kamo ay nagsuway ag nagtalikor sa Dios it Israel. Kamo ay naglaban sa GINO-O 

 
 a22:13 o “Pines” sa Exo. 6:25. 

parayan sa pagpatulay ninro it altar para sa inro sarili. Waya kamo gisunor sa Ida. 
17 Nalimtaney baga ninro kag ato rakong kasal-anan ruto sa Peor it katong nagdayaw 
kita sa madupit nak dios-diosan it Moab?b Waya pa kita nakalimpyo sa ato sarili dahil 
rutong kasal-anan. Ag dahil ruto, kita ay ingparay-an it GINO-O it silot ag hastang 
ngasing kita ay nagtitiis gihapon. 18 Ag ngasing, nagpurba ray kamo nak magtalikor sa 
GINO-O! 

“Kung kamo ay malaban pa sa Ida ngasing nak adlaw, insulip ay mahahangitey Sida 
sa bug-os nak katawuhan it Israel. 19 Kung kag inro kadutaan ay buko limpyo sa 
pagmuyat it GINO-O pramas himuon kag dayawan para sa Ida, tabok kamo papali rili 
sa amo, sa kadutaan it GINO-O, kung hariin kag Ida Toldang Dayawan, ag kamo ay 
riley mag-istar. Pero badaey nak gador kamo gilaban sa GINO-O ag gipatulay it ibang 
altar para sa inro sarili, puyra yang sa altar it GINO-O nak ato Dios rili. 20 Nalimtaney 
baga ninro si Acan nak anak ni Zera? It katong ida ingsuway kag kasuguan tungor sa 
mga butang nak nakabuyag pramas ihalar kag kabilugan sa GINO-O, sida ay 
ingparusahan, pati kag bug-os nak katawuhan it Israel. Ag buko yang sida kag namatay 
dahil sa ida kasal-anan.” 

21 Pagkatapos, nagsabat kag mga lahi nina Ruben, Gad ag katunga it lahi ni Manase 
sa mga pinuno, 22 “Kag GINO-O ay kag Makagagahom nak Dios! Kag GINO-O ay kag 
Makagagahom nak Dios! Ida naaayaman kung asing kali ay amo ginghihimo, ag dapat 
ra maayaman ninrong taga-Israel. Kung kami ay naglaban o nagsuway sa GINO-O, inro 
kami amatyon sa adlaw nak kali. 23 Kung amo ingsuway kag GINO-O dahil sa amo 
pagpatulay it amo sariling altar pramas ruto kami maghalar it amo mga halar nak 
sinunog ag uyas bilang pagdayaw sa GINO-O, o mga inughalar para sa maadong 
pagsinunranan sa Ida, kabay pang kag GINO-O kag magparusa sa amo. 

24 “Indi! Kali ay amo ginghimo dahil nahadlok kami sabaling mag-abot kag panahon 
nak magsiling kag inro mga inapo sa amo mga inapo nak, ‘Ni-o kag inro pasinglabot sa 
GINO-O, kag Dios it Israel? 25 Ginghimoy it GINO-O nak giryunan kag Suba it Jordan 
pramas ibuyag kamo sa amo. Kamo nak mga lahi nina Ruben ag Gad, waya kamo it 
kaparti sa GINO-O.’ Sabaling kag inro mga inapo kag magpatungon sa amo mga inapo 
sa pagdayaw sa GINO-O. 26 Kada kami ay nagpatulay it altar, buko para sa mga halar 
nak sinunog o sa iba pang mga halar, 27 kundi pramas maging tanra para sa amo, sa 
inro, ag para sa mga masunor pa nak ato mga henerasyon, nak amo ingdadayaw kag 
GINO-O parayan sa mga halar nak sinunog, mga halar bilang pagkilaya sa GINO-O, ag 
iba pa nak mga halar nak rahagto sa Ida Tolda. Kada indi makasiling kag inro mga 
inapo sa amo mga inapo nak, ‘Waya kamo it pasinglabot sa GINO-O!’ 28 Ag kung 
matabo ngani nak isiling ninra kali sa amo mga inapo, sinra ay asabton it amo mga 
inapo nak, ‘Muyati ninro! Kag amo mga ginikanan ay nagpatulay it altar, pareho sa altar 
it GINO-O, buko para butangan it mga halar, kundi maging parumrom para sa amo ag 
sa Imo nak ausang (1) Dios yang kag ato ingdadayaw.’ 

29 “Indi namo mahimo nak maglaban magsuway sa GINO-O parayan sa pagpatulay 
namo it sariling altar pramas maghalar it mga halar nak sinunog, uyas bilang pagdayaw 
sa GINO-O ag iba pang mga halar. Indi namo igbaydo kag altar it GINO-O nak ato Dios 
nak rahagto sa atubangan it Ida Toldang Dayawan.” 

 
 b22:17 Basaha kag Bil. 25:1-9. 

30 Sina Finehas nak saserdote ag kag mga pinuno it mga panimayay it mga 
Israelinhon ay nasadyahan it katong narunggan ninra kag ingsiling it mga lahi nina 
Ruben, Gad ag katunga it lahi ni Manase. 31 Ag nagsiling si Finehas nak anak it 
saserdote nak si Eleazar sa inra, “Ayamey namo ngasing nak kaibahan nato kag 
GINO-O dahil waya kamo gilaban sa Ida. Inro ingsalbar kag Israel sa parusa it 
GINO-O.” 

32 Pagkatapos, nagpauli sa Canaan sina Finehas nak anak ni Eleazar ag kag mga 
pinuno, ag inra ingsiling sa mga Israelinhon kag inra napag-istoryahan it mga lahi nina 
Ruben ag Gad sa Gilead. 33 It katong narunggan ninra kali, sinra ay nasadyahan ag 
nagdayaw sa Dios. Ag wayaey sinra gibisaya tungor sa pagyusob ag pagwagit sa mga 
kadutaan nak ing-iistaran it mga lahi nina Ruben ag Gad. 

34 Kag altar ay ingpangayanan nina Ruben ag Gad nak “Manugpamatuor,” dahil siling 
ninra, “Imaw kali kag manugpamatuor para sa atong tanan nak kag GINO-O ay Dios.” 

23 

KAG BILIN NI JOSUE SA MGA ISRAELINHON 
1 Sa mahabang panahon kag mga Israelinhon ay ingtaw-an it GINO-O it kapahuwayan 

sa inra tanang mga kalaban sa palibot. Maguyangey si Josue, 2 kada ida ingpatawag 
kag tanang mga katawuhan it Israel, kaibahan kag mga manugpanguna, mga pinuno, 
mga manughusgar ag mga opisyales it mga Israelinhon. Ag siling nida sa inra: 
“Maguyangey ako. 3 Kamo ra mismo kag nakakita it tanang ginghimo it GINO-O nak inro 
Dios diling tanang mga nasyon alang-alang sa inro. 4 Kag tanang mga kadutaan it mga 
nasyon nak ato nasakop ay ingparti-parti sa inro mga lahi bilang inro panublion, tuna sa 
Suba it Jordan sa bandang subatan hastang sa Ragat it Mediteranyo sa bandang 
sugbuhan. Ag imaw ra kag tanang mga duta it mga nasyon nak waya pa nato 
nasasakop, 5 ay mapapasa-inro ra, kumporme sa ingpromisa sa inro it GINO-O nak inro 
Dios. Kag inro Dios mismo kag matabog sa inra, ag sinra ay matakas myentras 
ingyuyusob. 

6 “Magpakatibay kamo ag tumanon it maado kag tanang nakasuyat sa Libro it 
Kasuguan ni Moises. Indi nak gador kali ninro gibaliwayaon. 

7 “Indi kamo magpakig-usa sa mga natutura pang mga tawo halin sa ibang mga 
nasyon nak mayungot sa inro, ag indi ra ninro gimitlangon kag mga pangayan it inra 
mga dios o aber magsumpa sa pangayan it kali. Indi kamo magdayaw o aber 
magserbisyo sa inra. 8 Kundi maging matutom kamo sa GINO-O nak inro Dios, tuyar sa 
ginghihimo ninro hastang ngasing. 

9 “Kumo kag GINO-O kag nagtabog sa mga makagagahom ag maragkong nasyon it 
katong sinra ay inro ingyusob, ag hastang ngasing ay waya pa gihapon it nakakapirde 
sa inro. 10 Aber sin-o sa inro ay makakatabog it usang libong (1,000) tawo, kumo kag 
GINO-O nak inro Dios kag nagpapakiglaban para sa inro, kumporme sa Ida ingpromisa. 
11 Ngani, rahaning gador ninro sa inro tagipusuon kag pagpalangga sa GINO-O nak inro 
Dios. 

12 “Dahil kung Sida ay inro atalikuran ag kamo ay mapakig-usa sa mga natutura pang 
mga tawo halin sa ibang mga nasyon, ag mapakig-asawa ag maiba sa inra, 13 kaling 
mga nasyon ay indiey gitabugon it GINO-O. Kundi sinra ay magiging peligro sa inro 

tuyar sa rit-ag, ag sinra ay mapahirap sa inro tuyar sa makusog nak bakoy pag kamo ay 
inglampusan sa likor, o pay tuyar sa tunok nak ingtusok sa inro mata. Kali ay matatabo 
hastang mamatay kamong tanan dili sa maadong duta nak ingta-o sa inro it GINO-O 
nak inro Dios. 

14 “Ngasing ako ay mayungotey magtaliwan. Ayam ninro sa inro bug-os nak 
tagipusuon ag ispirito nak ingtupar it GINO-O nak inro Dios kag tanang mga maadong 
butang nak Ida ingpromisa sa inro. Waya, aber usang butang nak waya Nida gitupara. 
15-16 Matuor, nak ingtuparey it GINO-O nak inro Dios kag tanang mga maadong butang 
nak Ida ingpromisa sa inro. Ag imaw ra, kung ahimuon ninro kag kayainan, atuparon ra 
Nida kag tanang mga parusa nak Ida ingpaandam sa inro hastang kamo ay Ida 
apirdihon riling maadong duta nak Ida ingta-o sa inro. Kina ay matatabo kung indi ninro 
gitumanon kag kasugtanan nak ingta-o sa inro it GINO-O nak inro Dios. Ag usa pa, 
kung kamo ay madayaw sa ibang mga dios ag maserbisyo sa inra, kag GINO-O ay 
mahahangit nak gador it husto sa inro. Matuor, sa nak raan kamo ay Ida apalayason 
riling maadong duta nak Ida ingta-o sa inro, ag waya it aber usa sa inro nak mabibilin 
rili.” 

24 

KAG PAGBAG-O IT MGA ISRAELINHON SA KASUGTANAN IT DIOS 
SA SIQUEM 

1 Pagkalipas it pilang tuig, ingtipon ni Josue kag tanang mga lahi it Israel sa Siquem. 
Pagkatapos ay ida ingtawag kag mga nagpapanguna, mga pinuno, mga manughusgar 
ag mga opisyales it Israel, ag sinra ay nagpayungot sa presensya it Dios. 

2 Bag-o nagbisaya si Josue sa tanang mga tawo, “Imaw kali kag ingpapasiling it 
GINO-O kag Dios it Israel, ‘It kato kag inro mga ginikanan ay nakaistar sa yudo it Suba 
it Yuprates ag nagdadayaw sa iba't-ibang mga dios-diosan. Kag usa (1) sa inra nak 
naghimo it kina ay si Tera nak tatay nina Abraham ag Nahor. 3 Pero ingbaoy Nako kag 
inro Pinaka-tatay nak si Abraham rutong lugar sa yudo it Yuprates ag ingpapagto sa 
duta it Canaan ag ingtaw-an sida it maramong inanak. Una, ingta-o Nako sa ida si 
Isaac. 4 Ag naging anak ni Isaac sina Esau ag Jacob. Ako ingta-o kang Esau kag 
kabagunturan it Seir bilang ida kaparti. Pero si Jacob ag kag ida mga anak ay nagpagto 
sa Ehipto sa bandang habagatan. 

5 “ ‘Pagkalipas it maramong panahon, Ako ingsugo sina Moises ag Aaron papagto 
ruto, ag Ako ingparay-an it mga silot kag mga Ehiptohanon. Pero kag inro mga 
ginikanan ay gingliwas Nako ruto. 6 Ag it katong kag inro mga ginikanan ay nakaabot sa 
Puyang Ragat, sinra ay ingyagor it mga Ehiptohanon nak mga nakasakay sa mga 
kabayo ag mga karwahe. 7 Pagkatabo kali, kag inro mga ginikanan ay nagpatabang sa 
Ako. Kada Ako ingbutangan it ruyom sa tunga ninra ag sa mga Ehiptohanon ag sinra ay 
Ako ingyunor sa ragat. Nakita mismo it inro mga ginikanan kag Ako inghimo sa mga 
Ehiptohanon. Ag kamo ay nag-inistar sa disyerto it mahabang panahon. 

8 “ ‘Pagkatapos, ingraya Nako kamo sa duta it mga Amornon sa bandang subatan it 
Suba it Jordan. Nagpakiglaban sinra sa inro, ag kamo ay Ako ingparaog laban sa inra. 
Ingpirde Nako sinra ag kag inra mga duta ay inro nasakop. 9 Bag-o kag hari it Moab nak 
si Balak nak anak ni Zipor ay nagpakiglaban sa mga Israelinhon. Ida ingsugo kag 

manughula nak si Balaam nak anak ni Beor nak kamo ay sumpaon. 10 Pero waya Nako 
igtuguti si Balaam nak himuon kina nida sa inro, kundi kamo ay ida ingbendisyunan ag 
kamo ay Ako ingsalbar laban sa ida. 

11 “ ‘Pagkatapos, nagtabok kamo sa Jordan ag nakaabot sa Jerico. Nagpakiglaban sa 
inro kag mga taga-Jerico, imaw ra kag mga Amornon, Pereznon, Canaanhon, 
Hetanhon, Girgasanhon, Hebinhon ag Jebusnon. Kamo ay Ako ingparaog laban sa inra. 
12 Bag-o pa kamo mag-abot ay nagparayay Ako it mga putdukan pramas itabog sinra ag 
kag ruhang (2) hari nak mga Amornon. Nagraog kamo, pero buko parayan sa inro mga 
espada ag pana. 13 Ingtaw-an kamo Nako it duta nak waya ninro igpaghirapi, ingpaistar 
kamo Nako sa mga syudad nak buko kamo kag nagpundar. Kamo ngasing ay 
nagkakaon it mga bunga it ubas ag olibo nak buko inro tinanuman.’ ” 

14 Ag nagpadayon si Josue sa pagsiling sa mga tawo, “Kada ngasing, adayawon ninro 
ag aserbisyuhan kag GINO-O nak inggwa it bug-os nak katutom. Payadu-e kag mga 
dios-diosan nak ingdadayaw it inro mga ginikanan it kato sa yudo it Suba it Yuprates ag 
sa Ehipto, ag kamo ay magserbisyo sa GINO-O. 15 Pero kung buko ninro gusto nak 
magserbisyo sa GINO-O, ngasing nak adlaw ay magpili kamo it inro gusto kung sin-o 
kag inro aserbisyuhan. Maserbisyo baga kamo sa mga dios-diosan nak 
ingsiserbisyuhan it inro mga ginikanan sa yudo it Suba it Yuprates, o maserbisyo baga 
kamo sa mga dios-diosan it mga Amornon nak kag mga duta ay imaw kag inro 
ing-iistaran ngasing? Pero para sa ako ag sa ako panimayay, kami ay maserbisyo sa 
GINO-O.” 

16 Nagsabat kag mga tawo: “Waya sa amo isip nak talikuran kag GINO-O ag 
magserbisyo sa ibang mga dios! 17 Kag GINO-O nak ato Dios mismo kag nagliwas sa 
ato ag sa ato mga ginikanan sa pagkaulipon ruto sa Ehipto. Ag kag mga katitingayang 
butang nak Ida inghimo ay ato ra nakita. Kita ay Ida ingrahanan sa tanang mga nasyon 
nak ato ingrarayanan. 18 Ida ra ingtabog kag tanang mga nasyon, kaumir kag mga 
Amornon ag kag ibang mga lahi nak nakaistar riling mga lugar. Kada kami ay 
maserbisyo ra sa GINO-O, kumo Sida kag amo Dios.” 

19 Nagsiling pa si Josue sa mga tawo, “Sa ako pag-isip pay indi kamo makaserbisyo 
sa GINO-O dahil Sida ay balaan nak Dios ag waya Sida it gusto nak kamo ay 
maserbisyo sa ibang mga dios. Indi Nida igpatawaron kag inro paglaban ag mga 
kasal-anan sa Ida. 20 Kung inro abaliwayaon kag GINO-O ag maserbisyo kamo sa ibang 
mga dios, Sida ay mahangit sa inro ag kamo ay Ida aparusahan. Kamo ay Ida aubuson 
aber it kato ay naging maado Sida sa inro.” 

21 Pero nagsabat kag mga tawo kang Josue, “Maserbisyo kami sa GINO-O!” 
22 Ag nagsiling si Josue, “Kamo mismo kag makakapamatuor it kina sa inro mga sarili 

nak kamo ay maserbisyo sa GINO-O.” 
Nagsabat sinra, “Oho, kami kag makakapamatuor.” 
23 Ag nagsiling si Josue, “Kung tuyar, ay inro abadaan kag inro mga dios-diosan ag 

inro aserbisyuhan it bug-os nak kabuhi kag GINO-O, kag Dios it Israel.” 
24 Bag-o nagsabat kag mga tawo, “Amo aserbisyuhan kag GINO-O nak amo Dios, ag 

Sida yang kag amo atumanon.” 
25 Kada, it kag adlaw rang kato, si Josue ay naghuman it kasugtanan sa mga tawo 

ruto sa Siquem, ag Ida ingta-o kag mga reglamento ag sugo sa inra. 26 Kali ay ingsuyat 
ni Josue sa Libro it Kasuguan it Dios. Ag pagkatapos nagbaoy sida it marakong bato ag 

ingpatulay sa marakong puno mayungot sa Sagradong Lugar kung hariin inra 
ingdadayaw kag GINO-O. 

27 Ag nagsiling si Josue sa tanang mga tawo, “Kaling bato ay imaw kag mapamatuor 
nak nagpakig-istorya sa ato kag GINO-O. Narunggan kali it tanang ingbisaya Nida sa 
ato. Ag imaw ra kali kag mapamatuor laban sa inro kung kag Dios ay inro atalikuran.” 

28 Ag ingpapauli ni Josue kag mga tawo sa inra sariling lugar. 
 

Kag Pagkamatay ag Pagyubong nina Josue ag Eleazar 
29 Pagkatapos, nag-abot kag panahon nak si Josue nak anak ni Nun, kag suguon it 

GINO-O, namatay, sa edad nak usang gatos ag sampuyong (110) tuig. 30 Ag sida ay 
ingyubong sa ida duta sa Timnat-Sera, sa kabagunturan it lahi ni Epraim sa bandang 
norte it Baguntor it Gaas. 

31 Kag mga Israelinhon ay nagsiserbisyo sa GINO-O myentras si Josue ay buhi. Ag 
aber minatayey si Josue, nagpadayon gihapon sinra sa pagserbisyo sa GINO-O 
myentras buhi pa kag nagpapamuno sa mga Israelinhon nak nakaagom it tanang 
ginghimo it GINO-O para sa inra. 

32 Ag kag mga suká ni Jose nak ingraya it mga Israelinhon halin sa Ehipto ay 
ingyubong sa Siquem, sa duta nak ingbakay ni Jacob it usang gatos (100) nak pilak sa 
mga anak ni Hamor, nak tatay ni Siquem. Kag duta nak kato ay ingta-o sa mga inanak 
ni Jose bilang inra kaparti. 

33 Si Eleazar nak Pinaka-mataas nak Saserdote ag anak ni Aaron ay namatay ra ag 
ingyubong sa Gibea. Kali kag banwa sa kabagunturan it lahi ni Epraim nak ingta-o ni 
Eleazar sa ida anak nak si Finehas. 


